Dit is EK wat bevry

Hoofstuk 1

Wat EK berei het vir die wat MY liefhet. 

26.11.2007 om 16;28

Julle weet nie wat EK berei het vir diegene wat MY liefhet nie.

EK het vir julle aan die kruis gesterf sodat julle weer teen MY Bors vertroetel kan word. EK het vir julle berei ‘n salige woning ewig by MY. EK het soveel om aan julle te wys en soveel om julle te leer. Julle sal ook nie ledig wees nie, EK gaan julle net dieper en dieper in MY hemelse liefde inlei.

Dieper in MY hemele in waar alles Lig en Liefde is. Julle sal sien op die muur van MY Woning is die Boodskap geskryf wat EK na die aarde gebring het. Daarbo die geestelike betekenis geskrywe en dan die hemelse. Julle sal MY werke van liefde in MY liefdeshemele sien, julle sal wees kunstenaars naas MY. 

Julle sal ingelei word in die diepste liefde wat EK vir julle het. EK sal julle leer om elke waarheid te ken.

Ja, julle het geen idéé wat EK berei het vir diegene wat MY liefhet nie. Nou kan EK ook nie daarvan vertel nie, julle is nog te swak. Maar op die dag sal EK julle in MY hemele inlei. Daar waar alleen Lig, Liefde en Lewe bestaan, dit alles sal EK vir julle na julle geestelike wedergeboorte doen.

Kom nou na MY, want dié RYK van Liefde is in julle harte, EK sal julle daar in lei. Het MY net lief bo alles.

Amen.

Hoofstuk 2 

Dit is EK wat verlos

27.11.2007 om 16;48

Dit was in die tyd toe die katolieke die mense wat in MY geglo het, uitgemoor het. Daar was 'n vrou wat MY baie liefgehad het, genaamd Esmeralda. Sy het dag en nag tot MY gebid en EK het haar verhoor.

Eendag was sy besig om te bid en Bybel te lees, toe die lede van die inkwisisie by haar aanklop. Sy het nie so gou 'n plek gekry om haar Bybel weg te steek nie en sy het begin bid tot MY om haar te bevry.

Sy het haar Bybel onder haar kopkussing op haar bed gesit en gaan oopmaak. Sy het geweet dat iemand haar moes weggegee het. Die soldate het die huis gefynkam en orals gesoek, maar Esmeralda se gebed het opgerys tot in MY oor. Hulle het gesoek, maar niks verdag gekry nie.

In daardie tyd kon min vroue lees en dit was gewoonlik net seuns wat geleer lees en skryf het. Esmeralda het 'n ouer broer gehad, en sy naam was Simon. Hy het sy suster geleer lees en skryf en hulle was baie na aan mekaar.

Die uiteinde van die storie was, dat Esmeralda onskuldig bevind was op alle aanklagte. Ook sal EK julle so beskerm soos vir MY Esmeralda wat MY liefgehad het en dag en nag tot MY gebid het. Leer die les daaruit om in alle omstandighede op MY te vertrou.

Amen.

Hoofstuk 3 

Die kwessie van MY Naam. 

 26.11.2007 om 11;29

Hoe weet iemand nog om MY Naam uit te spreek soos EK dit in die begin vir Moses gegee het? Al die tale is nou nuut en die presiese uitspraak van MY Naam van daardie tyd het verdwyn.

Aan die wat MY ken as JaHWeH, openbaar EK MYSELF as JaHWeH. Net so met Here, Jehovah of Jesus. Soos jy MY ken, openbaar EK MYSELF aan jou.

Maar julle moet leer dat EK IS die Enige, Onsterflike GOD, wat MY nie vermoei met julle stryery nie, daar waar julle stry, is EK nie.

Weet julle wat is MY ware Naam? MY Naam is Liefde. Want EK IS Liefde, sag en rein. EK IS Liefde wat vertroos in tye van diepste nood. EK sê weer; EK IS Liefde. Julle kan nou maar sit en stry, EK IS nie by julle as julle oor MY Naam stry nie. Julle doen MY daardeur ‘n groot oneer aan.

EK IS by die wat MY opreg in hulle harte bemin. EK IS by die wat MY bo alles liefhet. EK IS by die wat hulle naastes uit liefde tot MY liefhet. En niks, NIKS sal dit verander nie.

Amen.

Hoofstuk 4

Lig, Lewe en Liefde 

28. 11. 2007 om 12;43

Lig beteken Waarheid, Krag, Liefde en Lewe, en al die dinge is EK. Waar sal jy vir 'n ander Lig soek? Niemand kan hierdie Lig aan jou gee nie, hierdie Lig wat Liefde is moet jyself in jou hart laat ontbrand, dan sal jy sien waar om te loop. Want hierdie Lig is jou Lamp wat EK aan jou gegee het. Dit is MY GEES in jou binneste, MY GEES ken die Weg na MY, om dit vir jou te toon en aan die einde van jou siel se reis sal dit dan met MY GEES verbind. Dit is ook hoekom daar in Openbaring staan; “En die GEES en die bruid sê, kom.” 

Jou siel is die een, jou eie ek, wat nog nie Lig het nie. Daarom het EK MY GEES as Lamp vir jou siel in jou geplaas.

Het jy al ooit gewonder hoe jy met MY sal trou? Dit is jou siel wat die bruid is, wat aan die einde van jou siel se reis na jou Gees, met jou Gees sal verenig sodat jy ten volle wedergebore sal word. Dit is jou huwelik met MY. 

Dit is ook dan wat jy MY sal verkondig, omdat EK in jou ‘n Lewende Fontein geword het, wat aanhou vloei. Deur jou sal EK uitvloei na jou naastes en hulle tot lewe wek in MY Naam wat heilig is.

Julle sal juig, want EK sal op julle lippe wees, en julle sal vir almal wat dors het, sê; ‘Kom!’ Ja, dit is julle erfdeel. Dit is ook die talent wat EK vir julle gegee het, wat julle moet vermeerder. Die talent is; Lig, Lewe, Liefde. En die laaste is groter as die eerstes.

Amen.

VADER, ek dink dan U sê dan dat Liefde, Lig en Lewe is dieselfde?!

MY kind, Liefde steek die Lig aan en die Lig lei tot die Lewe. Maar Lig, Lewe en Liefde is een WESE, een, omdat die een (eienskap) nie sonder die ander bestaan nie.

Amen.

Hoofstuk 5 

Wat die kruisiging geestelik vir julle beteken. 

Vrydag, 30 November 2007 om 21:54

MY kruisiging het vir julle groot betekenis. Maar waaroor EK in die hoofstuk wil vertel, is hoe jy dit geestelik moet verstaan en jou daarmee moet vereenselwig.

MY kruisiging beteken vir julle verlossing van elke sonde wat die dood self is. MY kruisiging het vir julle ook 'n groot betekenis, jy moet jouself, jou 'eie ek' kruisig om soos EK vir die Lewe op te staan. EK het die pad vir julle kom oopbaan en EK het die Weg vir julle gewys.

Dit is die Weg van selfverloëning om ten volle jou kruis op te neem en MY in alles na te volg. Elke lus van die vlees moet jy oorwin deur MY hulp en jy sal gereinig word en met MY verenig. EK SELF het ook versoekinge gehad op MY aardse pad, EK het in 'n liggaam gekom, aan julle gelyk. En EK het MY liggaam oorwin. Dit alreeds op 'n vroeë ouderdom, omdat EK een was met die VADER. Na MY kruisiging het EK en HY EEN geword, volkome EEN. Jy sal MY nie ken sonder die VADER nie, en die VADER kan jy nie ken behalwe deur MY nie, want EK IS julle VADER. EK IS die GEES. EK IS EEN met HULLE en HULLE met MY. ONS IS EEN soos jy, jou liggaam, siel en gees een wese is, is ONS EEN WESE. EK IS GOD. Ja, JAHWEH, ELOHIM en ewig is geen een aan MY gelyk nie. EK IS sê dit vir julle.

Nou verder oor jou.

EK het gesê dat jy jou kruis moet opneem en MY volg. Dit beteken dat jy MY moet nastreef en in alles MY hulp moet vra, jy moet streef daarna om jouself te oorwin.

Dit is die kruisiging van jouself, dit is die pad van eenwording met MY.

Dit is die geestelike wedergeboorte. Dit is swaar soos MY pad na Golgota swaar was, maar EK IS altyd daar om julle te help en te dra, omdat EK weet dat julle swaarkry om julleself te oorwin.

Die kruisiging het ook 'n betekenis wat julle in julleself sal voel.

Golgota, die plek van die hoofskedels is jou verstand, want hulle het MY gekruisig omdat hulle verstandsmense was en die liefde nie gehad het nie.

Die verduistering moet wees dat jy al wat jy dink moet laat vaar en heeltemal net op die liefde moet ingaan, sodat jy na die verduistering van jou verstand die Hart kan sien en met MY een kan word. Waarlik, EK IS die Seun van GOD.

Amen.

Verstaan dit nou.

Amen.

Hoofstuk 6 
Moenie ander beny nie.

Donderdag, 06 Desember 2007 om 11:39

MY kinders, EK het vir elke een van julle die wonderlike gawe gegee om MY kind te kan word. Moet nooit ‘n ander beny nie, maar streef jy om soos EK te word, want dit is MY opdrag aan julle. Jy moet altyd tot MY bid, dag en nag, sodat EK as jou Verlosser MY wil in jou lewe kan doen.

Lewe so dat jy MY daardeur ‘n eer aandoen en streef altyd net na MY. Dan kom EK gou na jou toe en as jy ore het, sal jy MY stem hoor. Dit is MY Liefde vir julle, dat EK met julle elkeen wil praat, maar so min wil die moeite doen om self MY stem te hoor. Ja, hulle smag daarna, maar hulle doen alles te halfhartig, omdat hulle glo dat EK net met sommige praat. Hulle wil dan MY skryfknegte bo die ander mense verhef, maar MY skryfknegte is mense net soos hulle. 

MY skryfknegte is mense met sondes en gebreke, want niemand is volmaak nie. Hulle streef MY egter na en hulle sal word soos EK, want dit het EK beloof. EK belowe julle dit ook en EK roep dat julle nou moet gou maak, julle moet wakker wees en luister. Julle moenie meer halfhartig in MY sake wees nie, werp alles in die stryd en EK sal jou seën.

EK, julle VADER wat julle vergader.

Amen.

Hoofstuk 7

Gelykenis van MY Liefde

Vrydag, 07 Desember 2007 om 16;14

MY kindertjies, EK wil vir julle ‘n gelykenis vertel. Eendag was daar ‘n man. Hy het baie kinders gehad. En hy het gereeld ‘n boodskapper of boodskappers na al sy kinders gestuur. Die boodskappers is die kinders wat hom opgesoek en gevind het, en toe hulle hom gevind het, altyd by hom gebly het.

Die ander kinders wou nie hulle vader opsoek nie, eerstens omdat hulle nie meer geglo het dat hulle vader leef nie, tweedens omdat hulle hulle eie idees wou volg. Elke kind wat egter die vader opgesoek het, het besluit om by hom te bly. Want dadelik het hulle vader se liefde hulle geraak en hulle het ontbrand van liefde vir hom. Baie van die ander kinders wat hom nie wou opsoek weens die hardheid van hulle harte nie, het in pyn en angs gesterf en het in die materie verdwyn. 

Dit het die vader se hart so seer gemaak en trane uit sy oë en in sy hart laat drup. Want hy wou hulle teen sy bors koester. 

Die VADER in die storie was EK. Die boodskappers is MY skryfknegte en almal wat MY opgesoek het. Die wat in pyn en angs in die materie verdwyn, is die wat nie wil hoor nie. Dis dit wat MY VADERHART soveel pyn aandoen. Oordeel maar self oor MY Liefde vir julle.

Amen.

Sien julle nou hoe belangrik dit is om die boodskappe sonder ophou te verkondig? MY kinders, bly daarmee besig en verkondig dit wyd en syd. Verkondig dit sodat almal dit kan hoor! 

Amen! Amen!

Hoofstuk 8 

Bloedrivier

Vrydag, 07 Desember 2007 om 21:18 

Wees bly, MY volk!

EK het julle daar gered,

Daar by die rivier

In daardie uur 

Was EK en MY engele by jul.

Ja, dit is nou lank gelede

Maar steeds is EK dieselfde

EK bly jul VERLOSSER nog

Soos daardie dag 

En die nag

Daar by die rivier.

Wees bly, wees bly!

Dit is EK wat bevry

Na al die eeue nog

Dink altyd tog

Aan daardie nag

En daardie dag 

By die rivier.

Vir die boere was daar

Geen uitweg

Hulle het ‘n Gelofte gedoen

En gesê dat hulle die dag 

Sal gedenk

En dat hulle hulle kinders so sal leer.

MY kinders, MY kinders,

Daar is iets wat MY hinder

Waar is julle naasteliefde heen?

Ween, MY kinders, ween

Want waar gaan julle land 

En volk heen?

MY kinders,

Julle wat nou by MY skuil

Julle moenie huil

EK kom om julle weer te red

Ja, in die donker nag

Sonder sterreprag

Waarin die barbare 

Verwoestend toesak

MY kinders,

Skuil by MY

Dit is EK wat hierdie stryd sal stry.

Sing, MY kinders, sing!

EK het ‘n offer gebring

Baie eeue gelede

Onthou MY kruisiging

EK het julle losgekoop

Staan nader vir MY doop

Die doop van die GEES

EK kom weer!

EK kom weer!

Die dag is naby

Dat EK julle stryd kom stry

Hoe wens EK dat dit reeds

Hier is!

Ja, EK wens dit steeds

Dis gewis!

Onthou, dit is EK wat red uit nood

EK bevry julle uit die dood

Dit is EK wat bevry!

Luister na MY 

En jy sal leef!

Hou MY altyd voor oë

Want EK IS altyd naby

In jou en om jou

Omdat EK MY HUIS in jou bou.

Vier vir MY ‘n fees

In julle harte

Dit beteken; wees bly!

EK het aan die kruis vir julle gely!

Nou wees bly en sing

EK SAL weer verlossing bring!

Dit is EK wat bevry!

Hoofstuk 9 

Gesprekke met ligwesens

Dinsdag, 04 Desember 2007 om 18:59 

Het julle al met MY gepraat en het EK geantwoord? Ja, EK het sommige van julle al geantwoord, en met sommige praat EK elke dag. Maar nou kom ons by ‘n les en ‘n groot waarskuwing. As jy nog nie MY stem gehoor het nie, moet jy begin soek. Jy moet delf in jou binneste en jy moet goed luister. 

Jy moet ‘n hegte verbinding met MY hê. Jy moet nooit, en EK herhaal NOOIT probeer om ‘n gees op te roep nie. As jy dit doen, speel jy in die satan se hand, soos julle spreekwoord lui. Jy moet MY te alle tye kom vra as jy iets wil weet oor ‘n geliefde wat reeds vir hierdie wêreld dood is. Gaan nooit na iemand wat insinueer dat jy daardie dooie persoon self moet kontak nie. 

Wees versigtig, want satan sluip rond soos ‘n leeu en hy is so listig soos ‘n slang en voor jy weet, het jy hom ‘n kans gegee om vasskop plek in jou te kry. MY kinders, bly weg van plekke waar duiwelsdrek soos dobbelary, glasie-glasie en nog baie ander dinge gedoen en gespeel word. Julle weet nie hoeveel demone wag net om op jou te spring, as jy by so ‘n plek ingaan nie.

EK waarsku weereens dat julle moet oppas en altyd met MY in verbinding moet bly. Sonder MY sal jy verlore in die bose wêreld wees. Kom na MY en EK sal jou antwoord en sê hoe jou geliefde vorder in MY RYK. In besonderse gevalle stel EK die geliefde aan die woord as die geliefde baie ver ontwikkel is en weer as boodskapper in MY diens staan. Dan laat EK dit ook net vir ‘n kort rukkie toe. Glo MY. Moenie nog twyfel aan MY sorg vir al jou geliefdes wat reeds hierdie aardse jammerdal verlaat het nie. EK lei hulle.

MY kinders, julle moet in MY woorde glo, en nie twyfel nie. Julle moet julle rein hou vir MY. EK sal ook nie toelaat dat daar teveel duiwels by jou kom nie, EK sal jou help en red as jy net jou deel doen en wegbly van plekke waar die duiwel hoogty vier. 

Ja, MY kinders, dis MY VADERLIKE raad aan julle en dit bly ook julle keuse of julle dit wil aanneem of nie. Kom egter na MY met al jou laste en sorge en EK sal jou antwoord en elke las van jou skouers afneem. Dit is MY raad aan julle; soek net na MY sodat EK jou van elke boosheid kan bevry. Julle weet nie hoeveel duiwels draai om julle siele rond en probeer om plek te kry waar julle swak is in om daar jou verder aan te val en al jou weerstand te probeer afbreek nie. Dit is so belangrik dat jy jou lewe in gebed tot MY moet deurbring.

Ja, MY kinders, julle ken al die ware gebed sonder woorde in ‘n hart wat van liefde tot MY brand. En dan moet jy ook jou deel doen om volgens MY wyse raad te handel. Die ware gebed is altyd ‘n smeking in ‘n hart wat van liefde brand.

Woorde wat ander mense hoor bederf altyd jou innige gebed tot MY. Gebed is ‘n saak tussen jou en MY. Moet almal hoor wat jy vir MY te sê het? EK wil die sagte taal van jou hart hoor, dit sê vir MY dat jou liefde vir MY waarlik en eg is. 

MY kindertjies, hou julle aan MY wyse raad as julle wil.

Amen. 

EK, julle VADER en MEESTER. 

Amen.

Hoofstuk 10 

Maandag, 03 Desember 2007 om 20:14 

EK sal julle red uit nood en hartseer

EK sal julle red uit die dood

En uit elke nood

Want dit is julle wat MY bely

Daarom sal EK julle verbly

Ja, MY kleintjies, julle wat MY woorde glo, het nie ‘n idee hoe die mense julle haat nie. EK beskerm julle, en EK IS baie lief vir julle. Hou net aan MY vas. EK sal jou bely voor MY VADER en die engele as jy die heeltyd besig was met MY. Ja, MY kindertjies, EK sal julle bevry van elke las. EK sal maak dat julle verstaan dat elke swaar (krisis) wat julle deurstaan, julle net dieper na MY sal laat soek omdat julle MY liefhet.

Vrees nie die dood en kom na MY, dra almal wat jou haat met groot liefde aan MY op, sodat EK ook hulle wat julle nou haat, kan vrymaak, omdat julle hulle liefhet. Dit is die liefde, dat jy jou vyande moet liefhê. Bid tot MY, om daardie liefde in jou hart te kry sodat jy kan verstaan. Moenie hulle opgee as verlore nie, julle gebede kan die duiwel van daardie persoon afweer deur julle liefde vir die persoon, en dan het EK ‘n geleentheid om die persoon se hart te bevry.

Dit is die naasteliefde, om te bid vir wie jou haat, en die vyand met al jou liefde aan MY op te dra.

Julle sal nog baie swaar hê. MY skrywers is, soos EK ook toe EK op aarde geleef het, uitgeskel as duiwels, dit is direk in hulle gesigte vir hulle gesê, en die groot haat wat uit die mense se oë gestraal het, het hulle deurboor. Hulle het ‘n swaar pad en dra laste wat julle nou nog nie kan begryp nie. Laat EK vir julle vertel dat daarin ‘n diens plaasgevind het. Vooraf het EK vir MY een skryfkneg gesê dat daar nie diens sal wees nie, sy het MY verkeerd verstaan en gedink dat sy nie sal hoef te ry nie, maar EK het vir haar toe gesê; ‘Dit sal geen diens vir MY wees nie’. Die skryfkneg wat hier skryf het die woorde van MY ontvang toe sy op pad was na die ‘diens’ Sondag; ‘Hulle gaan met julle raas en lelike dinge sê.’ MY ander skryfkneg het ook woord van MY af gekry.

Die twee wat EK eers genoem het, het in die kleedkamer gehuil voor die ‘diens’ begin het. Hulle was hartseer en uit MY skryfkneg se oë het trane gerol omdat sy weet dat die mense wat toe gesing het, nie met hulle hele hart MY geloof het nie. Die trane van smart het gerol oor hulle wange, omdat die liedjies so mooi is en dit word gesing tot die mense se eie eer en lof. ‘Kyk, ék sing en daarom is ék gered.’ ‘Kyk, ék het God so lief dat ék sing.’ Ja, daaroor het MY knegte bitter trane gestort en gevra dat EK moet barmhartig wees met almal.

EK moet ook byvoeg dat EK in die groep waarvan EK praat, drie groepe sien. MY knegte is geheel en al vir MY, een groepie wil nie kant kies nie en een groep is totaal teen MY en MY GEES. Hulle moet egter let op die teken wat EK vir hulle sal gee. En hulle sal hartseer wees en vol angs wees omdat hulle MY uitgedaag het, en direk teen MY GEES ingegaan het. Hulle sal byna beswyk van angs as hulle besef dat hulle MY uitgedaag het en MY in MY woorde gevange probeer hou het.

Maar MY knegte sal hulle verbly 

EK maak hul van elke sonde vry.

Die wat tussen die boom en die bas hang, maak julle keuse gou, want EK kom op die wolke. En elke een wat vas in MY glo, sal saam met MY gaan. Wee egter die wat net altyd twyfel en altyd op loer is na waar hulle dit die beste gaan hê. Julle moet kies, MY Weg is nie ‘n weg van gemak nie, dis die weg van selfverloëning; die weg waaroor die mense jou sal haat, want almal wat MY Naam bely, word gehaat. Ja, jy moet jouself ten volle verloën, jou kruis opneem en MY volg. 

Jy kan nie MY en die wêreld aanhang nie.

Dit sê HY wat WAS, wat IS en wat KOM.

Amen.

Hoofstuk 11

Die gevolg van sonde

26 November 2007 om 01;39

Die gevolg van sonde is die dood. Die materie waaruit jy ewige tye nie sal loskom nie. As jy jou hart verhard en nie na MY stem luister nie, en in jou ou weë voortgaan, kan jy nie vry word nie. Want dan is jou wil nie op MY gerig nie en moet EK aanskou hoe jy jou dood binnegaan.

EK respekteer jou vrye wil, daarom doen EK niks teen jou wil nie. Die oomblik dat EK iets teen jou wil doen, is dit dwang. EK dwing niemand nie. EK IS die Ewige, Onsterflike, Enige wat MY nie skuldig maak aan iets wat teen MY orde is nie.

Maar as jy jou na MY keer en rein word deur MY vergote bloed, sal EK jou red. Jy sal deur MY gereinig word en jy sal MY Sionskind wees. Julle is almal deel van MY uitverkore Sion waarvoor EK aan die kruis gesterf het. Jy moet egter ook deel wíl wees, sodat jy deel kán wees van Sion.

Vra MY en EK sal jou verlos van sonde en bevry van die bande van die dood. EK sal jou voete vrymaak en jou tong los, sodat jy kan spring en jubel.

Bely MY sodat jy totaal gereinig deur MY bloed, MY vrede kan ervaar. EK sal jou opneem in MY RYK.

Amen.

Hoofstuk 12 

Die wêreld van ‘n sondige siel.

26 November 2007 om 09;32 marietha 

‘n Siel skep deur wat hy op aarde verrig het, sy plek in die ryk van die geeste. As dit goed was, is sy plek in die lig, maar as die siel innig met die wêreld verkleef is, skep die siel vir homself ‘n wêreld wat soos die materiële wêreld is, waarin hy net so voortgaan as op die aarde. 

Hy lewe in ‘n klug en baie besef nie eens dat hulle dood is nie. Die strewe van so ‘n siel is ook heeltemal net gerig op die aardse. Dit is die ewigheid van ‘n onvolmaakte siel, dat hy vir homself ‘n wêreld uit sy verstand voortbring, ‘n wêreld wat geen waarheid is nie, net ‘n fantasie van die siel se verbeelding. So ‘n siel kan ondenkbaar lank met sy maskerade voortgaan, en wil na geen goeie inspraak luister nie.

By die siele wat onverbeterlik boos is, is dit nog erger. Dis hulle wat weer opgebreek gaan word in stukkies en in die materiële wêrelde gekluister gaan word, waar hulle ewighede gaan smag totdat hulle weer van hulle boosheid vry is.

EK IS die Heilige en verdra geen boosheid by MY nie. EK laat hulle eers gereinig word sodat ook hulle eendag deur MY kruisoffer weer na MY toe kan kom. Ja, dit is MY verlore seuns waarvan julle deel was, want toe julle die oersonde wat die rebellie teen MY is, gedoen het, het EK julle siele in stukkies gebreek en die materie geskep as ‘n gevangenis vir julle siele.

Waar kom jy vandaan? Het jy al mooi gedink? EK het jou ewige tye gelede geskape as ‘n engel, voor die materiële skepping bestaan het. Lucifer het julle gelei in rebellie teen MY, en EK het julle siele wat uit klein deeltjies bestaan, opgebreek, en die hele materiële skepping geskep as ‘n tronk vir die gevalle siele.

So het julle die weg na MY toe terug begin. Eers was julle in die hardste metale en rots, klip ens, gekluister. Julle sieledeeltjies het baie kwellings ervaar en daardeur is daardie deeltjies verdeemoedig en het in minder harde stowwe oorgegaan. As dit verby was, en die siel vryer, edeler en sagter, het dit met die ander deeltjies van dieselfde siel verenig en in die planteryk begin opwaarts streef. As so ‘n siel die planteryk deurgegaan het, het dit by die diereryk begin. Die heeltyd verenig die sieledeeltjies van dieselfde siel met mekaar en raak meer volledig. As die siel klaar deur die diereryk gegaan het, en die laaste vereniging vind plaas, is die siel weer verenig en word so ‘n persoon gebore as ‘n mens.

Dit is MY liefde vir julle, dat EK julle weer na MY terug lei. Vir julle wat dit nie glo nie, gaan lees die gelykenis van die verlore seun. Die engele wat nooit teen MY gesondig het nie, is die oudste seun. Maar die engele is dienende geeste, en kan nie as kinders na MY toe kom nie. Maar vir hulle het EK ‘n weg oopgebaan en baie engele word nou as mense op die aarde gebore. Daarom sê EK weer; Sal EK nie ewighede wag en help as een van MY kinders geskei is van MY nie?

Julle ken nie die liefde van MY VADERHART nie. Julle ken nie die liefde waarmee EK vir julle aan die kruis gesterf het, om julle oersonde uit te wis en julle weer as geliefde kinders aan MY VADERBORS te ontvang nie.

Nou weet julle wie julle is, en niks wat julle sê of dink, kan iets daaraan verander nie. Die waarheid is rein die waarheid. Streef na MY sodat jy nooit weer die eindelose kwelling hoef deur te maak nie. Julle weet nie hoe vreeslik dit was nie, as julle geweet het, sou julle in angs terug na MY gehardloop het en elke dag by MY kom smeek om julle van elke sonde te verlos.

Julle sou MY liefgekry het omdat EK MY as offer vir julle sondes aan gebied en alles deurstaan het, net om julle weer te vertroetel aan MY Bors. MY kinders, het MY net lief, want dit is MY gebod.

Amen. 

Hoofstuk 13 

Die materie as ondergang vir sommige

30.11.2007 om 14;08 

Soos jy weet, is jou liggaam materie wat gevoel het en behaag wil word. Maar die vlees begeer teen die GEES. Volg MY GEES na, en gee nie toe aan julle vlees nie.

Die materie is die ondergang vir hulle wat nie na MY woorde wil luister nie. 

2.12.2007 om 08h48

Ja, hulle eie liggame verlok hulle en hulle leef om hulle liggame te behaag. Dit is baie se ondergang. Maar julle, MY kinders, waarsku EK so baie, en as julle net luister, sal julle vry word. Glo MY woorde en moenie julle liggame behaag nie, dit bring die dood. (Hiermee bedoel EK nie dat alles sonde is nie, dis die teveel van alles wat sonde is. Eet is nie sonde nie, jy moet eet, maar teveel eet is die sonde.)

EK het gekom om julle te verlos. EK het in ‘n liggaam net soos julle gekom en EK IS ook versoek, maar nooit het EK geval nie. EK IS al op ‘n vroeë ouderdom een met MY GEES. As jy die weg van gemak volg, is jy heeltemal teen MY GEES. Dit is ook hoe jy MY GEES in jou bedroef en EK dan MY GEES diep terugtrek. 

Dan volg jy die weg van die wêreld. Daarom waarsku EK gedurig dat julle moet leer om julleself te verloën en nie moet toegee aan die luste en begeertes van jou vlees nie. EK sal enige een help wat MY om hulp vra, sodat hy/sy homself/haarself kan oorwin. Dit is ook die stap tot wedergeboorte, dit is vol klippe en ongelyk, maar as jy net vra, maak EK dit gelyk.

Leer kleintjies van vroeg af om MY lief te hê en MY hand in alles te sien; sodat hulle in liefde vir MY groei en nie moet toegee aan die verlokkinge van die wêreld nie. Want, waarlik; iemand wat MY liefhet, oorwin homself gou! Nou weet julle wat EK bedoel het, met; “Kom uit haar uit!” Jy moet van elke vleeslike lus en begeerte loskom, jy moet vergeestelik. Jy moet geestelik wedergebore raak.

Ja, EK red en help julle en EK sal julle nooit laat dwaal nie, julle wat MY so liefhet! 

EK beskerm julle en rondom julle is MY engeleskaar. Weereens sê EK; “Kom na MY en kry MY lief, dan sal EK jou pad gelyk maak en jy sal wees soos ‘n vlinder.”

Dit is wat EK wil hê.

EK, JAHSHUA.

Amen. 

Hoofstuk 14

Wat is sonde?

27.11.2007

Baie van julle vra die vraag; ‘Wat is sonde?’ Nou wil EK julle vertel. Sonde is enigiets wat jy nie doen uit liefde tot MY en jou naaste nie. Byvoorbeeld. Jou naaste het ‘n tuin en jy gaan en vat iets daaruit. Dít was bloot ‘n voorbeeld.

Ook as jy iets sê om ander te krenk is dit sonde. Sonde is ook wanneer jy stry. Kortom, sonde is alles wat jou naaste kan krenk en ongelukkig maak. Sonde is ook as jy skinder. Die een van wie jy skinder weet baie keer nie dat jy van hom of haar skinder nie, maar EK weet. Julle is almal MY geliefde kinders en dit maak MY VADERHART seer as julle mekaar nie in liefde kan verdra nie.

Ja, julle was almal een of ander tyd daaraan skuldig. Bid tot MY en soek MY in jou en as jy MY gevind het, sal jy sien dat EK ook in jou naaste woon. Het MY net lief, en het mekaar net lief.

Amen.

MY kinders, EK wil julle net weer ‘n keer sê dat hoogmoed die Hoofsonde is, want alle sonde word daaruit gebore. Kyk nou maar na die val van die engele!

Hulle het uit hoogmoed geval. Wees julle nederig en vol van MY lof. Ook wil EK sê; onthou julle van oordaad! EK sê jy moet eet en vrolik wees, maar moet nooit oordadig eet nie. Daarin lê die sonde. Dit weet MY skryfkneg goed!!!!

Sy is al oor die vingers getik oor eet. Wat EK moet byvoeg is, die oordaad is van die duiwel en as jy teveel geëet het, verlei hy jou tot verskillende sondes. Dit is daarom wat EK die heeltyd waarsku.

Neem MY woorde oor die wellus ook goed in ag. En lewe julle heilig. 

Amen.

Hoofstuk 15

Die wese van sonde

27.11.2007 om 1h51
Sonde doen jy gewoonlik omdat jy jou beter ag as die een waarteen jy sondig. Daarom is hoogmoed die Hoofsonde, omdat alle sonde uit hoogmoed kom. Weer moet EK julle op die hart druk waarom die engele geval het. Hulle het hoogmoedig geword, en gedink dat hulle vir Lucifer moet dien. Die hele groep dra die naam ‘satan’, want elkeen was ‘n ligdraer.

Wees nie geskok as EK sê dat ‘satan’ verlos kan word nie, want elke stukkie siel was ‘satan’. Julle was die engele wat geval het en dus ‘satan’ wat geval het. Julle is nou van die groot Boosheid wat hom nooit sal bekeer nie, vry. 

Wees bly en skud af alle hoogmoed. Dink aan MY nederigheid en sagmoedigheid. Nou klink MY stem op en EK roep; ‘Het MY net lief!’ En jy sal deel wees van MY bruid wat EK in MY arms na die hemele sal dra, van alle bande van boosheid, vry!

Ja, daarom moet julle van MY kruisoffer leer, sodat julle kan besef hoe EK vir julle gely het om julle van alles van Lucifer vry te maak en om Lucifer se mag oor julle te breek. (Hier het VADER vertel dat Lucifer mag oor al die siele van die gevalle engele gehad het. Dit was ‘sy’ siele en toe JAHSHUA aan die kruis sterf, het HY Lucifer se mag oor dié siele gebreek.) Dit is MY liefde vir julle, MY kinders, dat EK een verdwaalde skaap altyd sal soek en bevry.

Amen.

Hoofstuk 16 

Nederigheid en hoogmoed

28.11.2007 om0h49
As nederigheid in volle glorie teen hoogmoed te staan kom, sal julle die groot verskil sien en skrik. Dit is die verskil tussen hemel en hel. Julle sien by die nederige genade, liefde, deernis, medelye, barmhartigheid en agting vir die medemens, maar by die hoogmoedige net die teenoorgestelde. Het jy al ooit gewonder waarom het EK gesê dat in die dag sal twee vrouens by ‘n meul maal, die een sal aangeneem word en die ander verwerp word’?

Daarop gee EK dié antwoord, die een is nederig en die ander hoogmoedig. Dit is ook die ‘hemel’ en ‘hel’ wat mens langs mekaar kan sien staan. Hulle kan langs mekaar staan, maar is so ver van mekaar verwyderd. Die afstand tussen hulle is soos die afstand tussen die hemel en die hel.

Verstaan julle nou MY woorde? Die hemel is in julle harte en julle het MY gesoek. Julle het MY gevind en EK breek elke helse gedagte wat op sigself volkome hel is, weg. EK reinig julle en EK dra julle weg. EK maak julle vry van sonde, EK breek die kettings van die dood. 

Amen.

Hoofstuk 17

Julle pad deur die ewigheid

8.12.2007 om 2h52
Kom, laat EK julle vertel van julle pad deur die ewigheid. Het julle al ooit oor julle lewens gewonder? Het jy al gewonder hoekom en hoe lank jy al bestaan? MY dogtertjie het gewonder wanneer sy ‘nie was nie’, sy het gevra; ‘Wanneer was ek nie?’

Laat EK julle herinner aan die gelykenis van die verlore seun. Die vader in die verhaal het twee seuns gehad en die jongste het sy vader gevra om sy erfdeel nou aan hom te gee. Hy het dit verkoop en met die geld na ‘n ander plek en stad gereis. Hy het die lewe van ‘n ‘deurbringer’, soos sommige van julle sê, gelewe en sy geld het vinnig klaar geraak. Die seun het honger begin ly en hy moes varke oppas. Hy het begeer om saam met die varke peule te eet, maar dit is nie aan hom gegee nie.

Hy het van sy vader onthou, en hy het gedink; ‘Laat ek teruggaan na die huis van my vader, want daar sal ek dalk iets te ete kry. Ek sal vir hom sê; ‘Ek het gesondig teen die hemel en teen u, ek is nie werd om u kind genoem te word nie, ek wil liewer u dienskneg wees.’

So het die seun moeisaam sy pad na sy vaderhuis begin. Sy vader was nog altyd op die uitkyk na wanneer die verlore seun weer kom. En toe hy hom in die verte sien aankom, hardloop hy hom tegemoet. Hy gooi sy arms om sy kind en druk hom teen sy hart aan. Toe die seun vir hom sê; ‘Maak my liewer een van u diensknegte’, sê die vader aan sy diensknegte om vir sy seun ‘n koninklike kleed te bring en die ring van verlossing aan sy vinger te sit. Daarop kry die diensknegte die bevel om die vetgemaakte kalf te slag. En daar is feesgevier met ‘n gejubel omdat die verlore seun weer tuis is.

Die oudste seun kom toe by die huis aan en vra vir die diensknegte; ‘Waarom vier almal fees?’ Hulle antwoord en sê: ‘U broer is tuis!’ Die oudste seun wou nie die huis ingaan om ook fees te vier nie. Sy vader kom toe uit en vra hom wat is fout en die seun sê; ‘Ek was altyd getrou aan u, en u het nooit vir my in u arms gehou nie, u het nooit vir my ‘n kalf geslag nie.’

En die vader antwoord; ‘My seun, alles wat ek het, is joune. Maar hierdie broer van jou was verlore en nou het hy teruggekom na ons!’

Hierdie verhaal ken baie van julle beter as MY skrywer, want EK moet haar aan elke ding herinner. Nou gaan EK julle ook die betekenis vertel. Baie van julle ken ook al die betekenis, maar terwille van julle wat dit nog nie ken nie, vertel EK dit weer.

Die verhaal begin by die val van die engele, miljoene jare voor die ontstaan van die materiële skepping. Ja, julle is daardie engele wat vrywillig MY VADERHUIS verlaat het, om julle erfporsie te verloor. Maar soos EK al vertel het, het EK julle baie lief en EK en MY engele het geween oor julle val. EK het die materiële skepping geskep om julle weer na MY terug te lei.

Voor julle nou stop en sê dat die Bybel dit nie leer nie, sê EK; ‘Is alles in die Bybel opgeskryf? Gaan kyk in die boek Johannes, die tweede laaste hoofstuk se einde, en dan sal jy sien dat EK sommige dinge nie toe vertel het nie. Ook was die mense nie ryp genoeg om alles te weet wat EK nou openbaar nie.’

Die seun stel julle gevallenes voor, en as hy swaar begin kry en besef dat hy hongerly (hy begin voel hy het iets verloor), begin hy weer dink aan sy VADERHUIS (begin julle weer soek na MY).

So kom julle uiteindelik na MY pad toe en EK IS dadelik daar om jou te verwelkom. Soos EK al gesê het; ‘EK verwelkom jou met ope arms terug as jy in berou na MY kom.’ Dan help en dra EK jou en EK verlos jou. EK gee jou ‘n koninklike kleed.

Die oudste broer is die engele wat nooit geval het nie, en hulle vra dat EK hulle ook aan MY bors moet verwelkom en vir hulle die kalf moet slag. In die geval is die kalf MY kruisoffer waardeur ook hulle verlos wil word.

EK het die pleidooi van MY ‘oudste seun’ aangesien, en baie van hulle word nou as mense gebore om MY verlossing te kan smaak. En hoe bly is die hele hemelskaar as almal terugkom na MY VADERBORS!

Ja, wat het jy nog altyd van jouself gedink? Het jy dalk gedink EK skep jou sommer omdat EK elke dag lus is om te speel? Dink jy regtig EK skep mense om met hulle pop te speel? Nee, alles wat EK doen het ‘n doel en ‘n rede. En wat EK vir julle vertel het nou, is die rede hoekom jy op aarde is!

Hoofstuk 18

Die gelykenis van die talent; Lig, Lewe en Liefde

8.12.2007 om 5h00
MY kinders, die gelykenis lui so; Daar was ‘n man met drie diensknegte. En die man het op reis gegaan. Hy het aan een dienskneg vyf talente gegee en aan die tweede dienskneg twee en aan die laaste dienskneg een. Toe het hy vertrek op sy reis. Die dienskneg wat die vyf ontvang het, was hardwerkend en hy het gewerk en nog vyf talente gemaak. Die dienskneg met die twee het ook daarin geslaag om dit te verdubbel. Maar die dienskneg met die een talent het dit begrawe.

Toe die meester van sy reis af teruggekom het, het hy hulle na hom geroep. Die dienskneg met die vyf talente het met ligte voete en ‘n jubelende hart gekom en tien talente aan sy meester teruggegee. Die dienskneg met die twee het nou die vier aan sy meester getoon, en die meester was baie tevrede met hulle.

Die dienskneg wat net een gehad het, het vir die meester gesê; ‘Ek weet dat u ‘n harde man is, wat oes waar u nie gesaai het nie, hier is u talent.’ Die meester was kwaad en het gesê dat hy ‘n lui dienskneg was en daarom nie die RYK sal ingaan nie.

Nou gee EK julle ook die uitleg. Die talent wat EK hier gegee het, is Lig wat ander die Liefde inlei en dus die Lewe gee. Almal wat jy in MY Naam bearbei het, sal jou talent wees en jou Lig sal vermeerder.

Die dienskneg wat die talent begrawe het, is die wat glo dat EK nie ‘n GOD van Liefde is nie. Hulle dink EK IS ‘n vreeslik harde persoon. Ook het hulle nie Liefde nie, anders sou hulle MY geken het. Sulke klipmense sal MY RYK nie ingaan voor hulle MY leer ken het nie.

Julle wat MY Lig versprei onder die mense deur hulle van die Liefde te leer en daardeur hulle Lewe gee, sal in MY RYK ingelei word. Met min was julle getrou! EK sal julle baie gee om na om te sien.

Amen. MY geliefde kinders.

Amen. 

Hoofstuk 19

Dinsdag, 11 Desember 2007 om 03:22 

Hou moed, MY kinders, hou moed

EK sal julle behoed

Wees nie bang 

Vir die draak en slang

EK kom julle red

Van elke bose set

Ja, dit is waar

EK kom na MY kleine skaar

Vrees nie die nag

Want by MY is ewig dag

Hou moed, MY kinders, hou moed

Want EK sal julle behoed

Dit is WAAR dat EK 

Vir julle ‘n getuie gaan opwek

Sodat julle die dood nie vrees

En glo dat EK met julle sal wees

Wees bly, wees bly!

Die klein getuie sal bely

Dat EK hom gewek het uit die dood

Hy sal vertel dit is geen nood

Hy sal arm in arm met MY wandel

En EK sal met hom handel

Sing, sing, sing, sing

EK het vir julle ‘n offer gebring

Baie jare gelede aan die kruis

EK nooi julle na die VADERHUIS.

Ja, MY kinders, ja

Dan kan satan julle nie meer pla!

Wees nou nie meer bang

Want die slang

Het geen mag

Die dood het geen krag

EK sal hom opwek

Die EEN wat spreek is EK.

Los alles in MY hand

EK doen MY woord gestand.

Amen.

Hoofstuk 20

EK IS die Lig

1.12.2007 om 2h10
EK IS die Lig in die donker. Daar is Lig en daar is donker. Die een is goed en die ander boos.

EK het julle die leer kom gee wat ‘n Lig in julle harte laat skyn. Die volmaakte vryheid van wil is die dryfkrag wat jou moet dryf. EK laat nie die Lig in jou ontbrand as jy self nie die Lig wil hê nie. EK IS MY GEES, en MY GEES is in julle die Lig vir julle siele. EK het hierdie Lig vir julle gegee om julle siele te verlos.

Maar die meeste van julle doof hierdie Lig (Liefde) deur ander te haat. EK ontbrand nie in ‘n hart wat vol haat is nie, EK soek ‘n reine hart. As jy net kom na die Liefde, sal SY jou reinig en die leer van Liefde wat EK op aarde kom gee het, sal jou Lig wees. EK sal lewend word in jou hart, EK straal baie helder, want EK IS die Oerlig, die Eerste Lig van alle ligte.

Die Lig is die Waarheid wat weereens EKSELF is. Mens kry nie iets soos ‘n halwe waarheid nie. ‘n Halwe waarheid is klaar ‘n leuen. Alle waarheid is uit MY, dit is die Lig wat nie besoedel mag wees nie. Waarheid is Lig en die Weg na MY word helder daardeur bestraal. EK IS die Weg, die Waarheid en die Lewe.

Die Weg van alle weë, die suiwer Waarheid wat Liefde is, en die Lewe van alle lewes. Kom wandel in en op die Liefde, want dit is die Weg. Deur Liefde sal jy die Waarheid leer ken wat Liefde is. En die Liefde is jou lewe, vir ewig en ewig is die Liefde jou lewe.

Jy is geskape uit MY, en EK IS Liefde, Lewe en Lig. Jy is dit in miniatuur deur MY GEES in jou. Hoekom het EK gesê dat julle julle naaste moet help? Daardeur tree die sewende Gees by julle in werking wat die Barmhartigheid is. 

MY eerste Gees is Liefde, waarsonder niks kan bestaan nie en alles is deur die Liefde geskep. 

Wysheid kom voort uit diep Liefde, en werk met volmaakte Wysheid wat weer EKSELF is.

Wil moet altyd wees omdat niks kan gebeur as EK, of nou ook jy, nie wil nie.

Orde is van die grootste belang, want as Orde nie toegepas word nie, gaan alle werke tot niet in chaos.

Erns is belangrik, want as Erns nie daar is nie, is alles net ‘n ydele plesier. Erns in die sin, is ook om Ernstig te wees om Orde te handhaaf en Ernstig om jou Wil te doen.

Geduld is van die allergrootste belang, want as jy ongeduldig is, kan jy niks tot stand bring nie.

Hierdie ses eienskappe het jy al in jou. Dit is in jou natuur as jy nie deur satan besoedel is nie. Maar die sewende eienskap; Barmhartigheid, is die een wat jy in jou moet opwek deur MY Gebooie van die Liefde te doen. Daardeur het EK ook nou gesê wat beteken die Sewe Geeste van MY (GOD).

Amen. 

Hoofstuk 21

Dink aan MY!

9.12.2007

Dink aan MY as die laste druk. Dink aan MY in al jou pyn en smart. Dit is EK wat julle hoop gee, EK verwyder die smart. Ja, kom na MY!

EK het gesê dat julle aan alles wat lieflik is, alles wat loflik is, aan watter deug of lof daar is, moet dink. Dink aan MY, want EK IS die Gewer van die goeie gawes. Dink maar net en jy sal sien dat EK altyd weer hoop en lewe gee.

Ja, EK IS die Lewe SELF. Kom na MY toe sodat EK julle die Lewe kan gee. EK IS ook die Weg na dié Lewe en dié Weg is die Liefde. 

Dink aan MY

En jy sal bely

Dat EK Lewe gee

EK neem jul mee

Dit is wat EK vir julle almal wil gee, ‘n onvernietigbare Lewe. EK IS die Waarheid SELF, soek na MY. EK sal na jou toe kom en jou hart bevry. EK sê weer: Dit is EK wat bevry! EK berei julle nou voor om rein te word, sodat EK julle na MY hemel kan neem. Kom staan nader sodat EK jou kan doop met MY GEES. 

EK wil in jou woon en jou hart besit, dink daarom aan MY. Hou jou gedagtes rein en bly met MY besig. Moenie dink aan wêreldse dinge en wêreldse genot nie. Jy moet onthou dat gedagtes later dade word, en goeie resultate het wêreldse dade glad nie. 

Dink altyddeur aan MY.

Amen. 

Hoofstuk 22

EK maak jou mond oop

Dinsdag, 11 Desember 2007 om 22:14 

EK maak julle monde oop en julle tonge los, sodat julle MY lof kan verkondig. EK stuur julle netsoos EK MY dissipels gestuur het. Gaan. Vertel die Boodskap van jou Maker. Sê die mense wat EK sê. Dit is nou nog dag. Gaan werk in MY wingerd. Maak gou, want die nag kom. Gaan werk nou, sodat jy nie as die nag gekom het, spyt is omdat jy nie gewerk het nie.

Verkondig wat EK vertel, sodat niemand jou kan verwyt dat jy niks gesê het nie. Gaan. Werk vandag en elke dag wat jou nog op aarde gegun is in MY wingerd. Maak gou. Eerlank is dit nag.

EK wil julle op die hart druk om die boodskappe te versprei aan almal wat EK oor julle pad stuur. Julle wat hier lees, gaan! EK stuur julle! Bly dringend daarmee besig, sodat EK julle nie aan die slaap vang as EK kom nie. MY oproep is dringend, gaan nou! Die nood is groot. Elke siel wat nog die potensiaal het om gered te word, moet hierdie boodskappe hoor en versterk word.

Amen! Amen! Amen!

Hoofstuk 23

EK, die Vlam van Liefde reinig jou!

Woensdag, 12 Desember 2007 om 03:45

Dit is EK wat julle reinig deur MY GEES. Ja, julle word gedoop met ‘n Vuurdoop. Want die Liefde is ‘n vuur, jy word so gereinig sodat jy heeltemal een met hierdie Vlam kan word. Die Liefde se vuur is sag en reinigend en jy word gou gewas daardeur. Die Vlam van Wysheid skroei egter en is brandend, laat die Liefde jou eers reinig voordat die Wysheid op jou gestort word. Wysheid is sterk en ook dodelik, maar die Liefde heel alle wonde en maak lewend en gesond. EK het gesê dat julle elke sonde moet oorwin deur MY dood aan die kruis, want sonde is soos strooi en kaf, dit brand dadelik in vuur. 

Neem MY woorde ter harte en laat die Liefde se sagte Vlam jou reinig sodat jy in alle Wysheid met Sy felle Lig en brandende Vlam opgeneem kan word. Gooi elke las af en laat MY julle verlos, want vir julle het EK gesterf aan die kruis. Kom sit alles voor MY voete neer, kom gee elke probleem vir MY, sit elke las op MY skouers, want net EK IS sterk genoeg om dit te dra. Julle is nie sterk genoeg nie, al dink julle so. Een las is vir julle teveel om te dra. 

O, MY kinders, julle wat so baie laste dra! Kom sit dit op MY, EK wil en sal dit vir julle dra! Julle wat bedroef en alleen is, kom na MY! Julle wat vol pyn en in beproewing is, slaan jou oë op en dink aan MY lyding aan die kruis! Julle wat verstote is, kom lê teen MY bors! Julle wat oud is, kom na MY! EK aanvaar almal wat in diepe liefde na MY toe kom. Die sagte Vlam van Liefde reinig julle en die felle Vlam van Wysheid sal julle dan nooit brand nie.

Vir almal wil EK sê: ‘Kom net na MY toe in die liefde van jou hart en EK reinig jou. EK sal jou nooit verlaat nie. Onthou, EK het gesê; ‘EK, julle VADER, dink aan julle!’ Vergeet bestaan nie by MY nie. Al het mense jou vergeet, EK sal jou nie vergeet nie. EK breek die bande van die dood en EK maak jou vry. Ja, EK maak en breek en dit is EK wat bevry. Dit is EK wat julle liedjies gee en die wysies leer. Ja, dit IS EK.

EK sê; ‘Vergeet MY nie!’ As jy MY nooit vergeet nie en MY altyd voor oë hou, sal EK altyd met jou wees. Dan vind EK jou besig met MY. Jou beloning sal die Liefde wees. Die Liefde sal jou teen HOM vasdruk, die Liefde sal jou noem seun of dogter.

Die Liefde is sag en baie, baie mooi. En die Liefde is EK. Die Liefde straal sag, die Liefde maak nie bang en verskrik nie, die Liefde troos en help. Ja, wat is mooier as die Liefde? Wat is reiner as die Liefde? EK IS die Liefde en EK IS die EEN wat alles tot stand gebring het. EK IS julle VADER.

Jy is kosbaar vir MY, staan daarom nader om deur die Liefde gereinig en gewas te word sodat jy jou ewig kan verbly.

EK IS, sê dit.

EK IS, ja, EK IS. Vir altyd.

Amen. 

Hoofstuk 24

Klip

19 Desember 2007 om 08h49

Is julle nou verbaas oor dié opskrif van die hoofstuk? Klip. Nou kom laat ons begin. Daar is baie klippe. Sommige is rotse, maar hier praat Ek van ‘n klip. Baie mense is klippe. Wil niks hoor of weet van my nie. Hulle is klein klippies en irriteer die voete van My kinders. Want so ‘n klip-persoon is gewoonlik in die skoen van ‘n kind van My.

17h14

En so ‘n klip sal ‘n kind van My so pla, dat Ek hom by My kind sal verwyder. Sommige klippe, egter, bly ‘n lang tyd sit, sodat My kind se voete sterk kan word. Dit is die manier waarop Ek kinders van My leer. ‘n Ander een van My metodes is My woord aan ‘n kind van My. Na dié woorde luister die klippe glad nie. Somtyds word so ‘n klip gebreek en uit die stof wat terugsak haal Ek hom weer uit.

Julle moet regtig nie te veel met die klippe probeer nie. Bid vir hulle en dra hulle op aan My. Net Ek kan sommige klippe help. Dit is My liefde, dat Ek hom uit sy eie stof uit red en omvorm tot iemand aan My gelyk.

Julle wat hier lees, het al verskeie kere van hierdie klip-mense gesien. Bid vir hulle, sodat hulle kan terugkeer na My, want Ek is ook hulle Vader wat hulle gemaak het. 

Ek sal sommige van My knegte toerus om hierdie klippe te breek en gees van die materie te maak. Want die klip sal eendag gees wees.

Ja, dit sê julle Vader wat julle liefhet.

Amen.

Hoofstuk 25

Ek maak jul vissers van mense

21 Desember 2007 om 09h36

My kinders, laat niks julle pla

Ek skenk vry My genade

Ek sal julle altyd dra

op die vleuels van My genade

want julle naasteliefde word dade

Nou bring Ek elkeen op jul pad

wat julle moet lei na My hemelse stad

Visse swem op My bevel in julle net

want julle volbring My hemelse wet

Visse in skole swem na My net

wat Ek tussen julle gespan het

Ja, Ek alleen is baie groot

Ek red die visse uit die dood

van die groot wêreldsee

Ek voer hulle op My skuitjie mee

Loof My

en bely My

want Ek sal almal red

wat My hemelse liefdeswet

brandend in hulle harte het.

Ja, My vissies vrees geen gevaar

omdat hulle in skole om My vergaar

saam sal Ek hulle roep

My lokstem sal klink

en die aas vir hulle wink

Ek maak julle vissers van mense, maar soos die visse in die nette van My dissipels sal mense in die nette van My liefde wees. Ek gee die net in julle hande en Ek stuur vir julle die edelvisse wat julle gou so blits moet opskep uit die wêreldse see.

Die land van arbeid het Ek aan julle gegee. Ek het die koring vir julle laat groei. Ek gee jou die sekel in die hand en wys presies vir jou watter koring jy moet dors vir My Ryk.

Soos Ek vir Louise gesê het, moet julle net bereidwillig wees en Ek sal jou klee met die wapenrusting. As jy net wil. Ek kon al honderde kere met julle wat hier lees, gepraat het. Julle geloof in My woord is nog te swak. Ek het al baie met julle gepraat, maar julle luister nie. O, julle kleingelowiges! Hoe sal julle die satan kan weerstaan? Glo My en vertrou My en jy sal hoor hoe Ek met jou praat. Ek wil julle almal gebruik, jy is hier met ‘n doel en ‘n rede.

Amen.

Hoofstuk 26

21 Desember 2007 om 11h53

Jy was gekerker in die sonde

dit het jou in gekluister

in die dal van die dood

maar tog het jy na My geluister

daarom trek Ek jou uit die dood

Ek breek die kettings van sonde

Ek red jou uit die grootste nood

geen sonde of dood

sal jou ooit vir altyd van My steel

Ek hou van jou te veel

Ja, Ek, jou Vader, het jou lief

deur alles bly jy My hartedief.

Hoofstuk 27

Die waters van Liefde

22 Desember 2007 om 20h42

My Liefde is in julle. Deel My uit aan ander. Gee die bekers vol water aan jou naastes. Het hulle lief. My skryfkneg het almal lief soos Ek julle liefhet, moenie haar liefde anders opneem nie. Sy deel net My Liefde aan julle uit, elke een wat kom, omhels sy ewe innig. Sy het nie een van julle by die ‘Dogter van Sion’ liewer as die ander nie. Haar hart is innig by My, Ek, JaHwèshua en My seun wat Ek na My kom haal het. (Nota: Marietha en haar suster, Anelda kuier bietjie by “Dogter van Sion” in Pretoria en is `n ware vreugde en seën by ons)

Word julle ook geheel liefde, dan sal julle verstaan dat julle ouer mans vir haar vaders is, en My seuntjies is haar boeties. Dit is die opregte waters van liefde wat Ek soek. Kom dat Ek julle in My liefde kan opneem. Sy deel net die water uit, en sy verstaan dit self nie. Ag jou gelukkig dat My liefde jou omhels! Ek Is JaHwèshua en julle moet My dogtertjie se liefde nie verkeerd opneem nie. Ek herhaal: Neem My dogtertjie se liefde nie verkeerd op nie!

Begewe julle ook in die waters van Liefde. As julle mekaar sien, moenie kwaad word soos gewoonlik nie. As julle My liefhet, SAL julle mekaar liefhê. Verlos die gevange siele deur gebed. Gaan omhels elke persoon innig deur My liefde. Laat elke persoon die persoon van die oomblik wees. Omhels elke persoon asof hy of sy jou hele liefde is, uit Liefde tot My. Hang jou hart aan geen persoon nie, maar aan My.

My dogtertjie omhels elke persoon asof sy My omhels. Word geheel en al Liefde sodat julle dié Liefde kan verstaan.

Dit is die water van liefde wat jy moet uitdeel aan die dorstiges, aan My kleintjies. Moenie My dogtertjie se liefde tot niks maak nie, want dit is nie haar liefde nie, dit is Ek. Ek herhaal, sy omhels julle nie, dit is Ek wat julle deur haar omhels! Dis My Liefde in haar wat geen persoon aanneem nie, maar almal dra en omhels. Julle moet mekaar liefhê soos Ek julle liefhet, met goddelike Liefde uit My.

Amen! Amen! Amen!

Wees liefde dan sal jy hierdie water van liefde reg en rein opneem.

Amen.

Hoofstuk 28

Ek Is die Deur

23 Desember 2007 om 09h38

Ek Is die Deur. Gaan in deur My, want as jy nie deur My probeer inkom nie, sal jy nie in My Ryk ingaan nie. Valse deure lei nie tot My Ryk nie, dit lei tot die dood. Satana het die valse deure gemaak om mense te verlei. Ja, satan was nog altyd listig; Nagash, slang, adder. Pasop vir hom, My kleintjies! Hy gebruik baie om julle van My weg te lok. Verkeerde gewoontes, vriende wat jou beïnvloed om sleg te word, ensovoorts. Satan het ander gelowe as valse deur daargestel. Dit is gewoonlik valdeure omlaag. Pasop! As julle op My wandel, sal julle die lewe hê. Want Ek Is die Weg, die Waarheid en die Lewe, Ek Is die Deur. Het My net lief, dan sal jy op My Weg wandel, dan gee Ek jou die Waarheid en dan gaan jy deur die deur en vind die Lewe wat die Liefde is.

Amen! Amen!

Hoofstuk 29

Alle vlees is gras

24 Desember 2007 om 12h05

Alle vlees is gras, wêreldse genot is nietigheid. Ja, jy sterf, die vlees ontbind en daar bly niks oor nie. Geestelike dinge is vir ewig, maar vleeslike dinge is die dood. Reinig julle deur My gestorte bloed wat gevloei het en Ek sal julle onsterflike vlees opwek, dit is jou onsterflike geestelike liggaam.

Jou vleeslike liggaam sak in die stof en keer terug na die stof waaruit dit gemaak is. Jou geestelike liggaam, onsterflik en onoorwinlik, word opgewek om ‘n koningskind te wees in My huis. Besef nou eenmaal asseblief, My kinders, dat julle geskape is vir ewige heerlikheid en nie vir die ewige dood wat deur die vlees en deur die genot van die wêreld kom nie.

Ek het julle geskape as koningskinders om vir ewig saam met My te regeer. Ek wil julle suiwer van elke aardse drek en julle omvorm tot die Liefde waaruit julle geskape is. Verstaan julle nou dat alle genot van die vlees verbygaande is soos die gras van die veld en dat alle Geestelike genot vir ewig bly?

Kom, skaar julle by My, Ek sal julle veilig lei deur elke storm en ongety.

Amen.

Hoofstuk 30

26 Desember 2007 om 14h13

Jy, My kleine skryfkneg

wat nog in die wêreld moet bly

soos ‘n klein werkende naald

wat in die hooimied

van die wêreld steek

jou bloed het Ek lankal gewreek

Almal wat jy

in jou hart wil dra na My

sal My eers self moet bely

en ook moet weet

dat jy die naald is

wat werk aan ‘n kleed

‘n koningskleed vir My

wat bestaan uit almal wat My

uit die liefde van hulle harte bely

Hulle verbind jy deur My Gees

tot ‘n ware koningskleed

en jy met al jou vrees

sal vol wees van My Gees

bevoorreg is jy

want jy sal My bely

jy weet jy is My skryfkneg

en dat jy wandel op My Weg

14h20

Dink nie dat iemand verlaat is nie

en deur My gehaat word nie

want dit is nie so nie

Ek wil almal na My Ryk lei

en hulle ook verbly

as hulle sal bely

dat My liefde vir ewig is

14h45

Dit is jou kruis

ja, jou kruis

dat jy liefde moet bewys

aan mense wat dit

skaars werd is

Amen.

Hoofstuk 31

Die Boek van alle boeke

28 Desember 2007 om 21h35

Ja, My kind, Ek gaan nou iets verduidelik oor die Bybel. Dit is ‘n boek net soos enige ander boek. Die letters daarin is dieselfde, maar as jy in die liefde gegrondves is, is die woorde lewend in jou hart, terwyl geen storieboek se woorde lewend is soos ‘n volbringde daad nie. Dit is dit tipe woorde wat Ek spreek.

My Woord is egter nie die Bybel nie, My Woord is Ek. En Ek, die Ewige wat die Woord is, het nooit opgehou om tot die mense te spreek nie. In elke tyd en elke volk het Ek profete opgewek. EK IS die Lewende, die Enige, Hy wat was, wat is en wat kom. En Ek het en sal nooit ophou om met My kinders te praat nie.

Die Bybel is ‘n boek soos alle ander, maar wat jy geestelik daaruit kan kry as jy My liefhet, is baie meer as alles. Ek is nie in die letter van die woorde daarin nie. Soek My in Liefde, want EK IS die Liefde en jy vind My in Liefde. Baie kan een van My kindertjies wat My liefhet uit die Bybel kry vir sy gees, maar iemand wat My nie lief genoeg het nie, sal nie die Gees van die woorde insien nie.

Amen.

21h45

Wees My getrou

en Ek sal jou

op My woord getrou

in My Naam herbou

Ek doen My woord gestand

oral waar My kinders land

oral waar Ek vind

daar is ‘n kind

‘n kind van My

wat My

so getrou bely

en daardeur bevry

Ek die kind

en hy weet hy’t My gevind

en raak deur liefde tot My verblind

en val in My arms in

iemand wat My getrou bemin

slaap in My arms in 

en opwek

sal Ek

so ‘n persoon

en hy sal in My hemel woon

want so ‘n hart, rein en skoon

is soos ‘n droom

‘n geskenk

wat My gedenk

Amen! Ja, Amen!

Hoofstuk 32 

Die Boek van Herinnering

29 Desember 2007 om 22h06

My kind, jy wou al lankal weet wat Ek van die Boek van Herinnering dink. Dit is in die huidige tyd, die beste Bybel om te lees. Ek het dit aangeneem, want dit is die werk van liefdevolle hande. Ja, EK IS sê dat dit die werk van My kinders is wat Ek aanneem.

Ek het dit aangeneem en geseën. Ook seën Ek almal wat betrokke was by die vertaling en almal wat dit met ‘n opregte hart lees. Ook seën Ek elkeen wat dit vir sy naaste tot seën laat strek. Ek wil ook vanaand hê dat elkeen van julle wat hier lees, Jesaja (JeshaJaH)18 moet lees, want dit is nou op julle van toepassing. Daardeur laat Ek julle nou self om die beeldspraak te ontrafel.

Vraag: Vader, hoekom JeshaJaH 18, ons het dit vandag gelees?

Antwoord: Nee, julle het dit nie gelees nie, My seun het gesê dat julle JeshaJaH 18 moet gaan bestudeer, want dit is vir julle volk.

Vraag: Liewe Vader, wat van die mense wat nie die Boek van Herinnering het nie?

Antwoord: Ek sorg vir hulle, glo jy dit? Het Ek jou in die duister laat bly? Het Ek jou laat versmag toe jy My om lig gevra het? Net soos Ek vir jou gesorg het, sal Ek vir elkeen sorg wat My daarom vra.

Amen!

Hoofstuk 33 

Jahshua min my

2 Januarie 2008 om 15h39
Laat die opskrif “Jahshua min my” julle leuse wees, My kindertjies. Ek, julle Vader is so lief vir julle. Julle kan nie My groot liefde vir julle besef nie. My liefde spreek julle vry van elke oortreding as jy waarlik berou het en verder aan net op My Weg sal stap. Ek wil julle so graag koester teen My bors. Ek wil ook so deur julle bemin word.

Waarlik, Ek wil julle in My Liefde inlei. Ek het in My Liefde vir julle op Golgota gely, net om julle te bevry, want dit is Ek wat bevry! Ek het soveel behae in ‘n sondaar wat in berou na My toe kom! Ek wil Elkeen vasgryp en teen My Vaderbors koester. Ek wil hoop bring aan elke hart wat in smart verkeer. En jy, My skryfkneg wat hier skryf, Ek weet van alles wat jou pla. Dra jou broers in jou hart op aan My. Ek het almal baie, baie, so baie lief, ja elkeen is My hartedief, en elke een wat so roep na My sal Ek van elke boosheid bevry.

Ek wil dat julle met My een word; want Ek het julle so lief.

Amen. My liefste, liefste kinders!

Amen.

Hoofstuk 34 

Aanvaar geen ander Elohim

3 Januarie 2008 om 22h28

Ek is die EEN

wat selfs die ergste sondaar

kan red en bevry

en hom in liefde kan lei

julle, My Sion

sal in verwondering staar

hoe moordenaars hulle kom skaar

en vir My sal veg

en kom wandel op My Weg

Ek is die EEN

wat sterk genoeg is

om almal te red wat in 

My nog glo

dit is gewis

vir almal wat dade 

van naasteliefde doen

is daar genade

en Ek trek ‘n skoen

aan so ‘n voet

Ek het vir al hulle sonde geboet.

Slegs die wat verbastering voorstaan

sal vir lank voor My nie bestaan

want hulle sal Ek kluister

omdat hulle nie wou luister

Vir al die ander wat 

tot My bid en smeek

kom Ek haal

vir hulle is Ek deurgesteek 

en gemartel aan die kruis

nou moet jy slegs bewys

dat jy My liefhet

deur My Hemelse wet

van liefde te onderhou

en omdat jy dan getrou was

sal Ek jou in die 

Melgisédek-orde inpas

Jy sal wees My kind

en Ek sal wees jou VADER

omdat jy ten spyte van jou sonde

na My kom soek het

My kinders, wees verheug

want Ek, julle VADER

kom elke siel gebonde

en verlore weer red

en vir My Ryk herstel.

Ek het julle baie, baie lief

dit weet julle wel

Amen

Ja. Amen

Hoofstuk 35 

My Liefde wat Ek op julle stort

30 Desember 2007 om 09h57

Ek stort My Liefde ryklik op julle uit. Ek wandel fisies by julle rond, in die persoon van jou naaste! Daarom is Ek in julle deur My Gees. Jy het ‘n stem gekry om liefdeswoorde mee te sê. Jy het hande gekry om mee te streel. Jy het arms gekry om ander styf vas te druk. Jy het ‘n sagte hart vol medelye gekry wat jou naaste van die dood wil ontruk.

Ja, ‘n mens is jy! ‘n Adamiet van die aarde. Geskape na My beeld. Jy is blosende en vol goddelikheid. Sien My in alles in elke liefde wat jy gee en ontvang is Ek.

Mens, Ek het jou lief bo-alles!

Amen.

31 Desember 2007 om 09h00

Stil is die waters van jou siel

in die vrede is Ek

die bome weerspieël jouself

en soos jy dieper delf

deur die hemelgewelf

binne in jouself

daar sal jy My vind

My Hemelse kind

31 Desember 2007 om 14h15

EK IS JaHWeH

en daar is geen ander Een

dit is Ek

wat jou verwek

in My hart as ‘n vonk

van My Liefde

jy is My Geliefde

want jy is jy

geskape uit My

geskape om wonderlik vry

op die wieke van die Gees te ry

as jy in My

sal bly

gaan Ek jou verbly

My kind

jy sal My vind

want Ek het satan gebind

vertel aan ander

dat die brander

niks is as Ek

jou red

Amen

Hoofstuk 36 

Vier seisoene

4 Januarie 2008 om 13h13

My kinders, vier seisoene

gaan oor die wêreld

julle begin nou die winter

alreeds is die geestelike

koue en donkerte

winter op die siele aarde

en dit word winter nag

Julle wat My verwag

die sonskyn dag

gaan oor die kim breek

en die Son sal nooit steek

want dit is Ek

Ek gaan julle almal wek

en julle sal My sien

en My regtig dien

dit sê Ek, JaH

omdat julle dit vra

En ook sal vier seisoene

op een dag oor een land

kan gaan

winde en waters sal weë oopbaan

maar sien daarin My hand

Ek sal julle beskerm

Ek doen My woord gestand

Ja, elke kind van My

kan hulle hart verbly

want Ek, julle Vader

trek julle nader en nader

My kinders, sing

want Ek gaan julle

met die lente en somer

van My liefde omring

bloeiend en warm

is My Liefde en My arm

en Ek sal onder julle wees

en My Gees

sal julle harte laat sing

julle sal My lof toebring

Amen! Ja, Amen!

sê Ek, JaHWeH

kom lê in My arm

dis veilig en warm

en Ek sal jou met

My warm liefde klee!

Hoofstuk 37

EK IS die Lig van die wêreld

7 Januarie 2008 om 15;42

MY kleintjies, so baie lê in hierdie woorde; ‘EK IS die Lig van die wêreld’, want EK IS julle Lig. EK het gekom om julle te verlig en al die duisternis uit julle uit te ban. EK sal ewig daar wees vir julle as die Lig van julle bestaan. As julle Waarheid, Lewe en bowenal is EK julle Liefde. Ewig is niemand aan MY gelyk nie, want EK, julle VADER, is julle Lig.

Julle is vonke uit MY Vuur. As julle weet hoe sterk is die liefde diep binne julle wese, sou julle nie getwyfel het nie, julle sou nie ongelowig gewees het nie. Julle sou MY liefgehad het en vas in MY geglo het. Ja, EK sal dit aan julle toon. EK sal aan julle toon hoe lief EK julle het, en EK sal MY Genade vir julle wys. Dit sal julle ontroer. Ja, van MY Liefde begryp julle nog amper niks en baie van julle voel verlore en te sondig om by MY te kom. Ken jy MY nie? Weet jy nie dat EK jou nooit oordeel nie? Jy oordeel jouself.

MY kinders, aanvaar die lesse van MY; 

· Liefde; leer om MY lief te hê en net te doen wat liefde is. Elke gebaar van steun aan ‘n ander persoon, elke goeie daad is liefde as jy dit diep uit jou hart wil doen.

· Berou; as jy MY woorde hoor, en besef jy het gesondig, moet jy berou hê oor wat jy gedoen het. Berou is dat jy uit jou hart sleg voel oor jou sondes.

· Geduld; leer geduld aan met ander persone, want jy is ook ‘n sondaar.

· Moenie dink jy is beter as ‘n alkoholis nie, jy is ‘n sondaar. EK skeer elke sondaar oor dieselfde kam. Geduld kom uit ‘n hart wat die Liefde leer ken het.

· Barmhartigheid; is om jammer te voel en elke sondaar te wil ophelp. O, MY kinders, vat julle gevalle broers se hande en rig hulle op in MY Liefde!!

· Ernstigheid; EK vereis dat julle ernstig moet wees dat julle MY WIL dien.

Julle kan nie met MY speel nie. EK weet van elke gevoel in jou hart. EK sal jou nie aanvaar as jy nie ernstig is met MY nie.

Hier is solank vir julle die lesse wat baie belangrik is vir julle groei. Ook moet EK vir julle weer op die hart druk om naasteliefde te betoon!

Bedoel wat julle sê en spreek nie onwaarheid nie. Neem altyd eers die ander se gevoelens in ag, al pyn jou hart. MY kinders, dis Liefde! Dink altyd eers aan ‘n ander persoon se hartseer voor jy aan jou eie dink. EK wil julle sien; vol goddelike eienskappe wat die reënboog in julle harte voltooi sodat dit wit lig maak. Daardeur word julle goddelike wesens, MY kinders; rein en deur en deur vol Lig. Julle word Lig en skyn in ‘n donker en bose wêreld. Daardeur vereer julle MY dag na dag, uur na uur en elke sekonde.

Dit is jy wat ewig sal leef en bestaan in MY en uit MY. Dieselfde Lig.

Amen.

Hoofstuk 38 

Die belangrikheid van voete

7 Januarie 2008 om 16;12

EK het ook jou voete kunstig gemaak en baie beteken dit vir jou. Jou aardse voete is belangrik om mee te loop en ook is daar senuweepunte waarop jy kan druk om pyn in ander dele van jou liggaam te verlig. Ja, voete is ‘n gawe van MY.

Maar EK wil praat van die belangrikheid van jou geestelike voete. Voete is ‘n beeld van bereidwilligheid, die beeld van hoeveel jy bereid is om vir MY te doen. Dit is jou wandel op MY Weg. Die wandel op MY Weg is jou lewe, jou ewige lewe. Wandel in die Liefde en moet niemand oordeel nie, aanvaar almal, selfs die grootste sondaar en staan hom in liefde by.

Moenie dink dat daar nie genade is vir iemand nie. MY weë is nie julle weë nie en almal kry nie dieselfde genade nie (VADER bedoel die engele wat nooit die oersonde gedoen het nie en nou op aarde is, het net nodig om vir gewone sondes vergewe te word. Ook bedoel HY dat ons almal individue is, en HY moet met elkeen anders werk.), sommige mense het meer nodig en ander weer minder.

As jy net bereidwillig MY woord wil verkondig en MY om krag vra, sal EK jou versterk en jy sal nie moeg word nie. EK gee jou altyd krag en as EK krag gee, gee EK genoeg. EK werk, alleen volgens MY orde en gaan nooit in teen MY orde nie. Deel van dié orde is jou vrye wil. EK doen nooit iets teen jou wil nie. As jy glo dat EK jou kan help, sal EK jou help, EK sal jou verlos uit die diepste dal en die vuilste modderput.

Op aarde wens sommige van MY knegte dat EK hulle moet verlos van hulle liggame, maar hulle moet eintlik net hulleself kruisig. EK het al genoem dat dit swaar is, netsoos MY pad na Golgota swaar was. Maar EK gee jou krag en MY genade is vir jou genoeg. Ja, EK sal jou help om jouself te kruisig en te oorwin. Jou geestelike voete is die sleutel daarna.

Amen.

Hoofstuk 39 

Die belangrikheid van jou hart

7 Januarie 2008 om 16;55

Jou hart is die bron van jou aardse lewe en al jou gedagtes kom uit die klein breintjie in jou hart. In Spreuke 4;23 staan; ‘Bewaar jou hart meer as alle dinge want daaruit is die oorsprong van lewe’. Ja, jou hart is die orgaan wat jou aardse liggaam lewe gee. Die Gees gee lewe binne-in die positiewe hartkamertjie en so begin die hart klop en lewe deurtrek jou hele wese. Jou geestelike hart is die Liefde vir MY en vir jou naaste. Daardeur, deur Liefde, sal EK jou onsterflike geestelike liggaam opwek en jy sal MY goddelike kind wees. Jy sal wees ‘n engel in MY RYK. Dit alles deur jou Liefde wat jou Lewe is.

Liefde is jou Hart wat klop

Liefde pomp die lewegewende Bloed (Gees) deur jou; Liefde is die Bron van jou lewe; Liefde is die Rede van jou bestaan; Liefde is Waaruit jy geskape is; En jy Sal terugkeer tot Liefde; Amen.

Hoofstuk 40 

Maak jou nie gewend aan plesier nie

7 Januarie 2008 om 17;11

EK wil nou ook julle weer waarsku, MY kleintjies, en EK moet julle oor en oor waarsku omdat julle presies soos kleintjies is. Sny alles wat jou van MY weghou uit jou lewe. EK IS die grootste plesier vir almal wat MY ken en liefhet. Iemand wat MY liefhet, sal nie na plesier gaan soek nie. Hulle soek na reine plesier wat tot lof vir MY is. MY kinders maak graag musiek tot eer van MY Naam.

En plesier is dit vir jou en MY

As die klanke opstyg na MY oor

Plesier is dit vir jou en MY

As jy uit jou hart MY Naam bely

Plesier is dit vir jou en MY

As EK jou opneem in MY RYK

Plesier is dit en meer as plesier

As Ons, Ons hemelse troue vier!

Ja, MY kinders, veral T.V. hou julle weg van MY af, tydskrifte, rekenaars en slegte gewoontes soos rook wat vir jou ‘n plesier is. Van nou af gaan EK hard begin raas, sodat julle dalk nog kan wakker word en die ewige dood kan vryspring.

Geseënd is jy

Wat op MY wag

Jou gee EK nuwe krag

En jy sal alles kan oorwin.

Amen.

Hoofstuk 41

Wapenrusting van Liefde en Geloof

7 Januarie 2008 om 17;41

Trek MY wapenrusting aan

Dit is EK wat julle weg oopbaan

Dan sal jy verstaan

Dat EK

Jou wil opwek

En EK

Jou aantrek

Die volle wapenrusting

En jou hart sal sing

Omdat EK verlossing

Vir jou bring

Ja, trek aan,

Trek aan

Jou wapenrusting

Van Liefde en Geloof

En jy sal sing

En MY daardeur loof

Ja, EK kloof

Vir jou die waters

EK beloof

Jou die lewe

En nooit hoef jy te bewe

Want jy

Sal MY bely

Voor koning en voor kneg

EK IS julle Weg.

Amen.

Hoofstuk 42

Die storms van die lewe

18 Januarie 2008 om 13;22

Die storms van die lewe is soms erg en jy word deur die golwe geslaan. Vertrou op MY, dan sal jy nooit omgeslaan word nie. As jy MY liefhet, sal die woeste golwe jou nie van spoor kan bring nie. Julle voel baie keer te moeg om voort te gaan om MY te dien, en die mense veroordeel julle baie. EK IS lief vir julle en veroordeel julle nie. Al gly julle soms, EK gaan haal julle altyd terug en speel met julle soos met klein kindertjies.

Ja, MY liefies, julle moet vasklou aan MY Lig/Liefde. EK vergeet julle nooit. As die lewenstorme woedend om jou slaan en jy gans ontmoedig vrees om te vergaan, weet EK SAL ewig langs jou staan! 

EK bemin julle, MY Liefling kindertjies, en al gaan julle deur diep dale, EK gaan haal julle altyd weer terug. EK ontvang elke berouvolle sondaar jubelend terug aan MY VADERBORS. EK IS so lief vir julle en wil deur julle ook bemin word.

Amen.

Hoofstuk 43

EK IS julle Vriend

18 Januarie 2008 om 14;28

Kom, MY kindertjies, EK IS julle Vriend, en EK wil julle deur MY grote Liefde die hemele indra. Vertel MY alles en EK sal jou troos. EK IS, is jou Vriend, jou Skuiling, en jou Rots. Kom bou op MY. Roep MY aan en vertel MY alles wat jou pla, want net EK kan alles verstaan. EK sal troos in jou hart uitgiet en jy sal wees soos ‘n lewende fontein.

Jy sal vervul wees van MY GEES en MY Krag sal jou eie wees, omdat jy MY dan jou eie gemaak het, omdat jy heeltemal op MY Wil inbeweeg het. EK nooi julle om Een met MY te word.

Kom net na MY en leef volgens MY voorbeeld, dan sal jy gou Een met MY word. Ja MY kinders, leef net in die Liefde, dan sal julle MY Lewe verwerf en jy sal bestaan in MY.

Amen.

Hoofstuk 44

Hou julle oë op MY 

18 Januarie 2008 om 14;39

Hou julle oë op MY en leef volgens MY voorbeeld; Liefde, nederigheid en sagmoedigheid. EK wil julle optel en aan MY BORS druk, maar net as julle nederig is sal EK na julle kan kom, as julle MY liefhet.

Volhard, MY kleintjies, soos atlete en hardloop om die wenpaal te haal en die prys te ontvang. Ja, in MY wedloop maak dit nie saak of jy eerste is nie, dit maak saak of JY die wenpaal gaan haal. Elke een wat die wenpaal (wedergeboorte) haal, kry die prys (die Ewige Lewe).

Werp dit alles in die stryd en EK sal jou krag gee, en as jy struikel, help EK jou op om met nuwe krag verder te hardloop.

Hou jou oë op MY en jy SAL die wenpaal haal.

Amen.

Hoofstuk 45

EK IS Lewend

20 Januarie 2008 om 20;42

EK IS Lewend, EK het alles deur MY Wil geskape en alles sal deur MY Bloed rein en vry word. Deur die hele oneindigheid klink MY stem, en net sommige van MY kleintjies kan dit hoor. Alles het deur MY Wil ontstaan, die reusesonne, aardes, mane, meteoriete en elke klein dingetjie weet EK van. Elke gedagte van julle ken EK, en EK weet wat nog in julle harte sal opkom.

EK ken elke ding wat bestaan, want EK het dit geskape. En veel groter dinge as dit gaan tot stand kom.

Elke een van julle het EK lank gelede geskape as ‘n engel wese. En julle kon MY nie sien nie, net in julle voel. Toe kom die engel van musiek en stel homself oor julle aan. Hy was sterk en het self die mag gehad om te skape. Hy het ook engelwesens geskape in die begin, maar namate hy van MY weggedryf het, het hy al hoe meer die bose wesens in die lewe geroep. EK het dit toegelaat, want alles geskied volgens ‘n wese se vrye wil.

Lucifer is egter die skepsel en EK die SKEPPER, en hy sal sy knie buig en erken EK IS die Vors van alle vorste en ewig is niemand aan MY gelyk nie. MY klein kindertjies, EK het julle op die aarde geplaas om te leer van MY groot verlossingsdaad, MY dood aan die kruis. MY liefies, dink by julleself dat EK oneindig is, kyk na die sonne en planete, julle is soos nietige stofkorreltjies op die planeet Aarde. Die Aarde is ‘n stofkorreltjie teen die groot oerson, en EK het alles geskape deur MY Mag. Deur MY Wil het alles ontstaan.

Nou sê EK; ‘Laat die Lig van Liefde in julle ontbrand!’

EK roep julle klein, nietige mensies na MY VADERBORS en maak julle weer volmaak deur MY gestorte Bloed. Gryp die kans aan, en kom net na MY.

Amen.

Hoofstuk 46

EK lei julle na die hemelse stad

20 Januarie 2008 om 21;19

As julle MY liefhet, vat EK julle hande en julle stap met ‘n gejubel en gejuig saam met MY na MY Hemelse stad. EK help julle op as julle geval het, en EK laat julle triomfeer. MY Krag sal eindelik seëvier, die Krag van MY Bloed. As julle net glo dat MY Bloed julle kan was van elke oortreding, SAL EK jou NIE beskaam NIE, dit IS EK wat bevry! EK kan jou ruk uit die diepste dal, uit brandende vuur sal EK jou uithaal, uit vernietigende strome sal EK jou verlos, as jy net glo dat EK Magtig genoeg is om jou te verlos.

Maak net jou oë oop en sien dinge raak wat jy voorheen net oppervlakkig na gekyk het. MY liewe kindertjies, die heelalle op heelalle is groot, maar alles is ook in ‘n ertjiekorrel. Een ertjiekorrel bevat ook die gees van die gevalle wese. As EK jou diep kon laat kyk, sou jy die heelalle in ‘n enkele ertjiekorrel gesien het.

EK het kom mens word om JOU te verlos! Mens, EK IS Lief vir JOU!

Amen.

Hoofstuk 47 

MY Verlossing

20 Januarie 2008 om 21;29

Elke een van julle gee EK dieselfde genade van verlossing, want EK het almal kom verlos. (VADER het al aan my gesê dat HY genade aan die mense uitdeel en dat elkeen verskillend kry, omdat elkeen verskillend is. Ons is so individualisties dat HY elkeen anders benader en elkeen gee presies wat elkeen nodig het. Elkeen het ook iets anders nodig. Ons almal is vreeslik kosbaar vir HOM! Maar dat HY almal met dieselfde verlossing verlos het. Dit is die grootste genade. Amen.) Wat jy van MY verlossing dink is jou eie saak. Baie van julle dink dat MY Bloed julle nie kan was nie, omdat julle te sondig is. MY Bloed is gestort en dit oordek die sonde en was dit wit.

Waarlik, al was jou sonde soveel soos die sand op die aarde, al was jou skande voor MY soos purper, MY Bloed sal dit rein was as jy net glo dit kan.

MY Bloed is jou kragtigste wapen, want daardeur word jy rein, daardeur word jy verlos. Dit is jou skild en pantser. Dit is ook die swaard wat jy kan opneem. Dit is die swaard wat die kettings van die sonde afkap en die bose totaal oorwin.

MY Bloed is gestort op Golgota om die Skeppingsmens se groot sonde teen die Heiligheid van EL te was en weg te neem. MY Bloed het gevloei en Ewig sal dit so Kragtig bly soos toe en nou.

Kom, glo in MY Bloed, MY Verlossing, sodat julle gewas kan word en kan vry wees. EK roep julle na MY toe, want EK wil julle was in MY Bloed.

Amen.

Hoofstuk 48

Waar EK lei moet julle gaan

21 Januarie 2008 om 23;20

EK lei julle op die Betroubare, Reguit WEG van MY Liefde. Soms is EK die Prins of Koning in julle Liefde en soms is EK die Bedelaar wat om ‘n bietjie Liefde smeek. EK hoor elke versugting en gebed, maar EK weet wanneer EK moet ingryp en die gebed beantwoord. MY Weg is Reguit, die Weg van selfverloëning en kruisiging. EK het SELF ook die Weg geloop en EK IS die Weg, die Waarheid en die Lewe.

Wie op MY Weg wandel en in MY Liefde bly, volg waar EK gaan. Hulle word deur MY Liefde gesterk en die Son van Waarheid verlig hulle oë. Die Lig van die Liefde brand in hulle harte.

Ja, MY kleintjies wat hier lees, EK praat van julle en met julle. Volg MY in die sagte Liefdeslig wat EK uitstraal. Volg MY in die vroeë daglig van Liefde, sodat, as die nag daar is, jy in MY Vesting kan rus.

Amen.

Hoofstuk 49

EK IS die Weg

24 Januarie 2008 om 10;29

EK IS julle Weg, wandel in die Liefde sodat julle Lewe kan hê. O, MY Liewe kindertjies, die Liefde is die Wet, die Orde, die Krag, die Wysheid en daardeur is die Liefde ‘n hart wat sing en brand vir MY! EK het julle só lief, daarom lei EK julle op die sagte en reguit Weg wat Liefde genoem word. EK, julle VADER, het in allesoorheersende Liefde vir julle op Golgota gely.

MY HART klop warm vir julle, dit beteken julle volkie staan eerste in MY Liefde. Wandel in MY Liefde en EK sal die oortredinge van julle wegneem. EK sal julle reinig.

O, salig is julle wat soekende is!

Salig is julle wat MY Hulp vra om verslawings te oorkom!

Salig is julle, want EK kom julle verlos!

Salig is julle wat MY Liefhet!

Salig is julle wat in MY glo!

Salig is júlle, MY Liefste kindertjies!

Amen.

Hoofstuk 50

EK IS die Waarheid

26 Januarie 2008 om 22;47

EK wat in julle harte spreek, is die Waarheid. EK IS binne in julle en die Waarheid reinig en maak vry. EK roep julle nou om julleself af te sonder, julle hoef julle nie toe te sluit nie, behalwe as EK dit beveel. Wat EK met afsonder bedoel, is dat julle MY in julle harte moet aanroep en net op MY te konsentreer.

Dit voel letterlik of EK julle uitmekaar skeur, maar reiniging is nodig. Die Waarheid dring deur en breek die aardse bande van die dood. Die Liefde kom en heel alles. Die Liefde gee mense weer aan mekaar terug, skoon en suiwer. Hierdie is MY Woorde van Waarheid, dat julle moet streef om een te word met MY. Gee jou hele hart vir MY, julle is in MY en as julle MY kies, kies julle ook almal om julle, maar kies julle ‘n persoon, het julle net die een persoon wat self net ‘n mens is.

MY Liewe kindertjies, hoor MY Woorde en luister daarna. EK roep en vra julle. EK IS baie lief vir julle. Julle VADER. 

Amen.

Hoofstuk 51

EK heel en genees

1 Februarie 2008 om 11;00

MY kinders, EK gee julle soveel seëninge, maar elkeen van julle het ‘n hartseer wat julle moet dra. Die verlies van mense wat jy liefhet, die hartseer van alleenheid.

Doen van alles afstand en kom na MY. Wat julle nou verloor, SAL EK vir julle teruggee, en meer nog. EK gee daarmee saam vir julle al die skatte van die hemel.

Amen.

Hoofstuk 52

EK gee julle krag

Woensdag, 06 Februarie 2008 om 10:34

EK gee julle krag

As julle MY verwag

In ‘n hart, rein en skoon

Sal EK vir altyd woon

Wie is sonder ‘n fout?

Wie van julle kan oordeel?

MY kinders, wees versigtig

Dit is die Woord wat oordeel

Spreek jy ‘n woord van oordeel

Sal dit jou tienvoudig oordeel

Wie meet met liefde 

Sal nooit geoordeel word nie

Vir jou sal EK gee; Liefde

EK sal jou nie oordeel nie

Haal die balk uit jou eie oog

En moet jouself nie verhoog

Jy is netsoos die ander

En dit sal nooit verander

Julle almal is net afhanklik 

Van MY groot genade

Wat jy doen of dink daarvan 

Sal niks daaraan verander

Dit is MY groot Liefde vir julle

Dat EK julle uit genade kom red

As julle MY wet 

Van die Liefde onderhou

MY kinders, aan MY twee gebooie

Hang die hele wet en profete

Doen dit, dan is jy gehoorsaam

Aan MY 

Dan sal EK jou aanneem

En jy

Sal saam met MY

Deur die hele wêreld ry

Om almal te red

Al gaan jy net in gees 

En sommige in die vlees

Wees glad nie bang

Julle sal krag ontvang

En die ou slang

Sal neergewerp word

Julle word gehaat

Terwille van MY Naam

Bid tesaam 

Vir hulle

EK sal almal bevry

En hulle sal knie buig en bely

Dat EK VADER en SKEPPER

Van die ewigheid is

MY kinders, ELKE knie SAL buig

En ELKE tong sal bely

ELKE mond sal juig

En julle sal getuig

Hoe liefdevol EK IS

Dit is MY groot redddingsplan

Van ewigheid af

Dat EK besluit het om 

Die groot gevallene

Terug te bring na MY

Elkeen sal bely

Dat EK almagtig is.

Amen. Amen. Amen.

Hoofstuk 53

Jou vrye wil

Woensdag, 06 Februarie 2008 om 11:07

Jou vrye wil is vreeslik belangrik, EK respekteer jou wil, jy moet ander persone se vrye wil ook respekteer. As jy jou aan ‘n persoon se vrye wil vergryp, sal jou wil ook weggeneem word en jy sal in diepe duisternis sit. Ook sal jy nie rus hê nie. Laat alles oor aan die vrye wil. Daar is dinge soos reëls, en dit is nodig om orde te handhaaf. Nooit sal ‘n kind van MY opsetlik teen ‘n billike reël optree nie. 

EK waarsku julle teen die sonde, maar die verskil tussen MY en ‘n mens is dat EK Liefde gebruik om julle vir MY te wen. Die woorde in engels is; “Positive reinforcement”. Want EK, julle liefdevolle VADER wil julle MY uit Liefde laat dien, en nie omdat julle bang is vir MY nie. Julle hoef nooit bang te wees vir MY nie, want EK verstaan alles. Julle gly, maar EK help julle op. Julle moenie op mense vertrou nie. Almal het nog sondes en nie een is volmaak nie. Nie een van julle het so ‘n sterk geloof in MY as wat julle graag dink nie. EK werk egter met julle en julle sal die geloof kry, as julle MY liefhet.

Julle oordeel baie graag, stop daarmee! Dit is ‘n bevel van MY. Oordeel nie! Jy weet nie wat gaan in ‘n persoon se hart aan en hoekom hy/sy dinge doen nie. EK sê hard en duidelik: ‘Stop om ander te oordeel! Jou oordeel sal jou tienvoudig oordeel!’ Luister NOU. 

Julle oordeel en oordeel en bid nie opreg nie, want jy bely nie eers jou eie sonde nie. As jy bid, bely eerste jou eie sonde voor jy vir jou broer/suster se sonde bid. Hou jou weg skoon en suiwer, maar nie EEN van julle doen dit nie. EK nooi en roep julle, maar julle luister nie. Dis die laaste maal dat EK nog oor julle almal se sondes praat voor EK gaan begin straf; klein en groot, oud en jonk moet nou luister. Baas en werknemer, man en vrou.

Amen.

Hoofstuk 54

Draai nie af van MY Weg nie

11 Februarie 2008 om 23;35

MY kinders, MY Weg is die Liefde, en EK vra dat julle dit in julle lewe moet toepas. So leer EK vir julle die lesse van geduld. 

VADER, ek is self so ongeduldig.

Onthou MY kind, jy het gebid om geduld te leer ken. Gebruik nou die kans. EK herhaal julle woorde, dat julle MY om geduld gebid het en dan stuur EK vir julle persone om julle te toets. Julle faal jammerlik in sommige toetse, as EK nie genadig was nie, sou julle nooit in MY Koninkryk in gekom het nie.

VADER, ek voel nou baie sleg, want ek dink nou hoe verkeerd dit is om my geduld te verloor. U verloor nooit U geduld met my nie. Dit is U Weg om geduld te beoefen met mense. O, nou sien ek ons foute! Daar draai ons elke dag van U Weg af.

MY Weg is die Weg van reine Liefde, om niemand ooit seer te maak nie en altyd die minste te wees.

VADER, ook nou voel ek weer sleg, want ons mense maak mekaar elke dag ongelukkig en seer. Nie net fisies nie, maar geestelik vertrap ons mekaar. Ek sien dit nou.

So gaan EK julle leer, julle moet begin om julle lesse te leer sodat julle die toetse kan slaag. Hoekom leer EK julle dan, om toetse te druip? Nee. EK berei julle voor vir wat gaan gebeur. Begin NOU, en doen jou bes, EK sal jou help om die toetse te slaag.

Amen. 

Hoofstuk 55

EK regeer

Maandag, 11 Februarie 2008 om 10:54

Dit is EK wat regeer, en MY besluite het EK al geneem voor julle geskape is. EK het toe al geweet wat is vir JOU wat nou hier lees, die beste. EK het jou toe al geken en geweet wat jy gaan doen en sê, EK het JOU oneindig lief. EK regeer met ‘n sagte hand, want jou vrye wil respekteer EK. EK regeer in die vryheid van Liefde, want EK IS die Liefde. Jou vrye wil is MY orde waarvolgens EK handel en regeer. Dit beteken nie dat jy net kan doen wat jy wil nie, daar is reëls wat EK julle gegee het.

Maar kyk mooi na alles, al is daar die reëls, sal dit jou vrye wil nie beïnvloed nie. MY wet werk so; EK gee MY Liefdeswet wat volledige vryheid is. Jy kan vry word en as dit jou wil is, sal jy weer kan terugkeer as ‘n kind van MY na MY Huis.

Daarenteen, as dit jou wil is, kan jy elkeen van MY Liefdesgebooie oortree en ‘n volslae duiwel word.

Sien, EK hang nie ‘n swaard oor julle koppe nie, EK maak julle vry. EK wil dat elkeen van julle vry word en gelukkig wees in MY orde. Dis die grootste wonder wat ooit kan gebeur as jy al hier op aarde EEN kan word met MY. Dis die wonder wat EK aan elkeen van julle wil doen as julle net wil. MY gebooie is net die Liefde en die Liefde is nooit onredelik nie. Julle sal eendag sien en juig.

Juig, juig, juig

Want julle sal getuig

Dat MY Liefde oneindig is

Dat MY geduld onmeetlik is

Dat EK elke sondaar

By MY wil vergaar

Knus in MY arm

Veilig en warm

Beskermd teen elke barbaar

Wat net boosheid baar

Veilig teen elke leuen

Veilig as stormwind dreun

Veilig in die loeiende wind

Want jy is MY kind

Amen.

Hoofstuk 56 

Die tyd is naby, en elke kind sal kry wat hy opgegee het

Maandag, 11 Februarie 2008 om 20:59

Julle sal juig

En julle lof sal styg

Na MY VADEROOR

EK sal julle verhoor

En wat julle nou opgee

Sal EK weer vir julle gee

Ja, MY kind, wat nou hier lees

Jy hoef geen skeiding te vrees

Van persone wat jy liefhet

Want jy wandel in MY Liefdeswet

EK sal jou geliefdes teruggee

Wat jy nou aan MY opgee

EK sal jou die skatte van die hemel gee

Wees net rustig en tevree

Neem nie julle eie lewens

Dit is te kosbaar

Julle lewens 

Is wonderbaar, wonderbaar

Wonder julle hoekom EK nie dinge doen soos wat julle vra?

Dit is omdat EK weet wat julle kan dra

Wat julle vra

Is nie nou goed vir julle nie

Julle moet eers MY kruis dra

Wat EK weer vir julle dra

Julle moet net MY Liefde vra

Wat is EK aan julle verskuldig?

En hoekom is julle met MY ongeduldig?

EK het die kruis na Golgota

Vir jou gedra

Hoekom wil jy nie ook

‘n las vir MY dra nie?

Dink net ‘n bietjie en jy sal sien

Dat julle net in liefde MY moet dien

En net om MY Liefde moet vra

En nie kla

Oor julle ook laste moet dra

Julle sal nog juig

Oor die laste wat julle nou dra

Want dit maak julle sterk

Vir die werk

Dit maak julle vry

Gebonde met MY

Wat die Vryheid is

In MY sal julle rus

Want julle vrye wil

Word nie geskaad

Verstaan julle nie die vryheid nie?

MY kinders, EK IS die Vryheid

En as julle in MY rus

Is julle VRY

En dit sal ewig so bly

Die tyd is nou so naby

Julle sal julle nog verbly

Amen.

Hoofstuk 57

Glo in MY

Woensdag, 13 Februarie 2008 om 23:54

Glo in MY, en alles wat EK vir jou belowe het, sal EK jou gee. EK beloof jou elke dag weer en weer dat EK jou liefhet, en jou in die hemel wil inlei. EK wil dit so graag vir jou doen, omdat EK jou so liefhet. EK is niks aan jou verskuldig nie, maar die feit is dat EK jou liefhet. 

Glo in MY 

EK sal jou bevry

Uit kommer en nood

Daar is ook geen dood

As jy vas in MY glo

Kyk op na BO

En sê; VADER, ek glo

En het MY uit jou hele hart lief

O, MY klein hartedief

Dan sal EK jou gryp in MY arm

Dan is jy veilig en warm

Amen.

Hoofstuk 58

 Bekommer julle nie

Donderdag, 14 Februarie 2008 om 21:13

Bekommer julle nie meer nie, want bekommernis is ongeloof. EK sal vir julle sorg en EK sal julle bevry van elke las. Ja, MY kleintjies, EK IS en EK sal altyd wees. EK IS daar vir julle. Vertrou op MY en EK sal jou probleme uitsorteer. Kleintjies, as julle weet hoe lief het EK julle, sou julle gewéét het dat EK julle nooit alleen sal laat met julle probleme nie.

Het julle gewonder hoe goed ken EK almal van julle? Het jy al gewonder hoekom kry hierdie skryfkneg van MY net kort hoofstukke? Die antwoord is; sy is aandag afleibaar en kan nie lank stil sit nie. Ook het sy disleksie wat maak dat sy soms stadig skryf. Sy is hiperaktief en weet dit self nie. EK ken elkeen van julle, net soos vir haar. MY ander skryfknegte is nie hiperaktief of aandag afleibaar nie, hulle is gewoon.

EK het begrip vir elkeen, elkeen se swak punte ken EK, en elkeen se werk is anders. Vir hierdie skryfkneg van MY het EK ‘n werk waarvan sy al weet en sy geniet dit om dit uit te voer. Daarom moet sy by jou bly, MY seun. Dit is daar waar sy die werk verrig. Amen daarop, en EK praat nie weer daaroor nie.

Vir elkeen van julle het EK ‘n werk, julle sal dit baie geniet. EK sal vir julle gee wat EK al geweet het EK moet, vandat EK julle geskape het. Julle sal julle verbly, want die werk wat jy gaan kry, of al klaar gekry het, is die werk wat jou gaan pas en waarmee jy gelukkig sal wees.

EK ken die diepste geheime in jou hart en weet wat jou vertroos en weer gelukkig sal maak. Julle wéét nie hoe gelukkig EK julle sal maak nie! Hoe wens EK dat dit alreeds kan gebeur! Maar julle swakheid ken EK, en EK weet julle kan dit nog nie verdra nie. Julle moet eers deur die lesse wat julle leer, sterker word. En MY seun, hoekom vra jy van MY iets wat nog nie kan gebeur nie? Ja, EK IS Almagtig, maar jy is ‘n swak mens en as EK nou met MY Almag ‘n verskil in jou lewe sal maak, is dit die einde van jou bestaan. So wees geduldig en leer nou eers die lesse hier op aarde.

Julle is so kosbaar. EK skenk hierdie gawe van lewe aan julle, want julle kom uit die dal van die dood, julle is so swak, daarom is die aarde ‘n leerskool wat julle sterk genoeg maak, sodat julle MY in julle kan opneem, en MY Almag ook in julle kan werk. Leer net die Liefde se reine weë, sodat jy in MY kan vry word. 

Amen. Amen. Amen.

Hoofstuk 59

Die Weg van Liefde

Donderdag, 14 Februarie 2008 om 21:37

Die Weg van die Liefde is steil

Soos die weg van spies en pyl 

Die weg na verderf is

Maar as jy in MY Liefde is

Sal jy in MY rus

Jy sal aflê die aardse boog en pyl

Jy sal hê, die pyl

Van verdraagsaamheid en liefde

Die boog van geluk en oorvloed

Doen die werk 

Wat EK jou oplê blymoedig 

Met vreugde

En wees sterk

Verkwik jou met MY Krag

Elke dag

En jy sal sien 

Dat jy MY dien

Dat jy verewig MY dien

Dink nie dat jy vuil werk doen nie, MY kneg

Jy moet hulle in liefde ondersteun

Waarom dink jy het EK jou gekies?

Hoekom moet jy jou nou verknies?

EK IS die EEN wat bevry

En júlle moet vir julle broers

Ook ‘n plekkie in MY RYK laat verkry

Daarom stuur EK julle

Om die mense van die straat te red

Om ook hulle te leer van MY Liefdeswet

Die werk is so belangrik

Want sien

EK het hulle lief

Wat in groot sonde

In die dood gebonde

Op die hoeke van die strate sit

Julle moet vir hulle bid

EK wil hulle optel in MY arm

Sodat hulle warm

Saam met julle MY kan dien

Neem hulle op

Dan neem julle MY op

Amen. MY kinders, Amen.

Hoofstuk 60

‘n Lied

Donderdag, 14 Februarie 2008 om 21:49 

MY Liefde so groot

Red julle van die dood

EK sal julle bevry

MY GEES sal julle in Waarheid lei

O, as EK julle in MY arms vang

Sal nooit weer bang 

En verlore wees

EK skenk oorvloedig MY GEES

Dogter van Sion, jy sal sing

Van die verlossing

Deur MY gebring

Sing, sing, sing

Ja, loof MY Naam

EK is daar tesaam

Dink nie dat EK julle nie hoor nie

Dit is nie die geval nie

Dit is net wat julle voel en dink

Die gras lyk vir julle
Aan die anderkant veel groener

Daardeur oortree julle

Want julle is nie tevrede

Met wat EK gee aan julle

Julle doen MY werk met ‘n halwe hart

Dit doen aan MY smart

Julle liefde is verkoel

Julle kyk net na die uitslag

Maar nie na die doel

Julle verag daardeur MY Krag

En is opstandig teen MY

Daarom laat EK julle soms skade lei

Doen MY werk met vreugde

En laat niks jou ontstel

Hoekom ontstel iets jou nog?

Hoekom gee jy jou nie net oor

Aan MY Liefde en Lewe nie

Jy laat jouself verstoor

En deur die bose deurboor word

Maak jou eie lewe reg

En leer MY Weg

MY kinders. Amen. 

